
ᓇᓗᓇᐃᔭᖅᓯᒪᓂᖏᑦ
ᓄᑕᖅᑲᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᐃᔨ ᐃᓛᒃᑰᖓᔪᖅ ᐱᓕᕆᔨ ᒪᓕᒐᓕᐅᕐᕕᒻᒧᑦ. ᑭᒡᒐᖅᑐᐃᔨᐅᔪᖅ ᑎᒃᑯᐊᖅᑕᐅᓲᖅ ᑲᒥᓯᓇᒧᑦ 
ᓄᓇᕗᒥ ᑕᓪᓕᒪᓄᑦ ᐊᕐᕌᒍᓄᑦ ᑎᒃᑯᐊᖅᑕᐅᖁᔨᓪᓗᑎᑦ ᒪᓕᒐᓕᐅᖅᑎᒃᑯᑦ. ᐃᖅᑲᓇᐃᔮᖓ ᓄᑕᖅᑲᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᐃᔨ 
ᐋᖅᑭᒃᑕᐅᓯᒪᔪᖅ ᒪᓕᑦᑐᒍ ᓄᑕᖅᑲᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᐃᔨᑉ ᐱᖁᔭᖓ.

ᓄᑕᖅᑲᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᐃᔨᑉ ᐱᖁᔭᖓ ᐅᖃᖅᓯᒪᕗᖅ ᑭᒡᒐᖅᑐᐃᔨᐅᔪᑉ ᐱᓇᓱᐊᒐᖃᕐᓂᐊᕐᒪᑦ ᑭᒡᒐᖅᑐᐃᓗᓂ 
ᐱᔪᓐᓇᐅᑎᖏᓐᓂᒃ ᐱᓕᕆᐊᕆᔪᒪᔭᖏᓐᓂᓪᓗ ᓱᕈᓰᑦ ᐊᒻᒪᓗ ᒪᒃᑯᑦᑐᑦ ᐊᒻᒪᓗ ᐃᑲᔪᖅᑕᐅᓪᓗᓂ ᒪᓕᒐᓕᐅᕐᕕᒃᑯᑦ ᓄᓇᕗᑦ 
ᒐᕙᒪᖏᓪᓗ ᖃᐅᔨᒪᓇᑦᑎᐊᖅᑎᑦᑎᓗᓂ ᑭᙴᒪᒋᔭᖏᑦ ᑕᒪᒃᑯᐊ ᑲᒪᒋᔭᐅᒐᓗᐊᕐᒪᖔᑕ. ᐊᓪᓚᕝᕕᐅᔪᖅ ᐱᔨᑦᑎᕋᓗᐊᙳᐊᖅᑐᖅ 
ᓱᕈᓯᕐᓂᑦ ᒪᒃᑯᑦᑐᓂᓪᓗ ᐅᑭᐅᓖᑦ 18−ᓂᑦ ᑐᖔᓂᓗ. ᑭᓯᐊᓂᓕ, ᓄᑕᖅᑲᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᐃᔨᑉ ᐱᖁᔭᖓ 
ᓇᓗᓇᐃᖅᓯᓯᒪᕗᖅ ᖃᓄᐃᑦᑐᖃᖅᑎᓪᓗᒍ ᐃᓛᓐᓂᒃᑯᑦ ᐃᖅᑲᓇᐃᔭᖅᑏᑦ ᐃᖅᑲᓇᐃᔭᖃᑎᖃᕈᓐᓇᖅᑐᑦ ᐃᓐᓇᕐᓂᒃ ᒪᒃᑯᓐᓂᖅᓴᓂᑦ 
ᐅᑭᐅᓖᑦ 25 ᑎᓪᓗᒍ.

ᑭᒡᒐᖅᑐᐃᔨᐅᔪᖅ ᐅᐸᓗᖓᐃᔭᐃᖃᑦᑕᕆᐊᖃᕐᒪᑦ ᐊᕐᕌᒍᑕᒫᑦ ᐅᓂᒃᑳᓂᑦ ᐊᓪᓚᕝᕕᑉ ᐱᓕᕆᐊᖏᓐᓂᒃ ᐊᒻᒪᓗ ᐱᓇᓱᐊᒐᖏᑦ 
ᐱᔭᕇᓕᕋᓗᐊᕐᒪᖔᒋᑦ ᐊᕐᕌᒎᓚᐅᖅᑐᓂᑦ ᖃᓄᐃᓕᐅᕈᑕᐅᓚᐅᖅᑐᓂᑦ. ᐊᕐᕌᒍᑕᒫᑦ ᐅᓂᒃᑳᖅ ᓴᖅᑭᖅᑎᑕᐅᓲᖅ ᒪᓕᒐᓕᐅᕐᕕᒻᒥ. 
ᑭᒡᒐᖅᑐᐃᔨᔪᖅ ᓴᖅᑭᕆᐊᖃᕐᒥᔪᖅ ᓵᖓᓃᓪᓗᓂ ᑲᑎᒪᔨᕋᓛᑦ ᒪᓕᒐᓕᐅᖅᑎᓂᑦ ᐊᕐᕌᒍᑕᒫᑦ ᐅᓂᒃᑳᖏᓐᓂᒃ ᐅᖃᐅᓯᖃᕆᐊᖅᑐᕐᓗᓂ.

ᓇᓗᓇᐃᖅᓯᒪᔪᒥ ᐅᐃᒍᐊᕈᓯᖅ ᐃ, ᓄᑕᖅᑲᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᐃᔨᑦ ᑎᑎᕋᕐᕕᖓ ᑮᓇᐅᔭᖅᑐᕈᑎᓴᖃᖅᑐᖅ $2.130 ᒥᓕᐊᓐ 
2020-2021. ᑎᑎᕋᕐᕕᖕᒥ ᐃᖅᑲᓇᐃᔭᖅᑎᖏᑦ ᐃᓚᐅᑎᑦᑎᔪᑦ ᑭᒡᒐᖅᑐᐃᔨᓂᑦ ᐊᑖᓃᑦᑐᓂᒃᓗ 8-ᖑᔪᓂᒃ ᐃᖅᑲᓇᐃᔮᒃᓴᓂᑦ: 
ᑐᑭᒧᐊᖅᑎᑦᑎᔨ ᓄᑕᖅᑲᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᖅᑎᐅᔪᓄᑦ ᐱᔨᑦᑎᕋᖅᑎᓄᑦ, ᐊᐅᓚᑦᑎᔨ ᑐᓴᐅᒪᖃᑎᒌᒃᑐᓕᕆᓂᕐᒧᑦ 
ᑭᒃᑯᑐᐃᓐᓇᕐᓄᓪᓗ ᐅᔾᔨᕈᓱᓕᖅᑎᑦᑎᓂᖅ, ᒪᕐᕉᒃ ᖁᑦᑎᖕᓂᖅᓴᒥ ᐊᑐᖃᑦᑕᖅᑐᓄᑦ ᖃᐅᔨᓴᖅᑎᒻᒪᕆᑦ/ᖃᐅᔨᓴᖅᑎᑦ, ᑲᒪᔨᒻᒪᕆᒃ, ᐊᒻᒪ 
ᐱᖓᓱᑦ ᓄᑕᖅᑲᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᐃᔨᒻᒪᕆᑦ. ᑭᑭᑕᐅᓪᓗᑎᒃ ᑭᒡᒐᖅᑐᐃᔨ, ᐃᖅᑲᓇᐃᔭᖅᑎᑦ ᐃᓚᒋᔭᐅᔪᑦ ᒐᕙᒪᒃᑯᑦ 
ᐃᖅᑲᓇᐃᔭᕐᕕᖏᓐᓄᑦ ᓇᓗᓇᐃᖅᓯᒪᔪᒥ ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑏᑦ ᐱᖁᔭᖓ. ᑎᑎᕋᖅᓯᒪᔪᖅ 1 ᓴᖅᑭᑎᑦᑎᔪᖅ ᑎᑎᕋᕐᕕᐅᑉ 
ᑲᑐᔾᔨᖃᑎᒌᑦ ᓇᓗᓇᐃᒃᑯᑕᖓᓂᒃ. 

ᐊᓪᓚᕝᕕᒃ ᐃᖃᓗᖕᓃᑦᑐᖅ ᐊᒻᒪᓗ ᐃᖅᑲᓇᐃᔭᖅᑎᖏᑦ ᐃᖅᑲᓇᐃᔭᖃᑎᖃᕆᐊᙵᓲᑦ ᓱᕈᓯᕐᓂᑦ, ᒪᒃᑯᒃᑐᓂᑦ, ᐃᓚᒌᓂᑦ ᐊᒻᒪᓗ 
ᐱᔨᑦᑎᕋᖅᑎᓂ ᓄᓇᕗᓕᒫᕐᒥ ᐅᖃᖃᑎᖃᕆᐊᙵᖃᑦᑕᖅᑐᑎᑦ, ᐊᒻᒪᓗᑦᑕᐅᖅ ᓄᓇᓕᓐᓄᑦ ᓂᐅᕐᕈᖃᑦᑕᓲᖑᓪᓗᑎᑦ.

ᑐᑭᒧᐊᖅᑎᑦᑎᔨ ᓄᑕᖅᑲᓄᑦ ᒪᒃᑯᒃᑐᓄᓪᓗ
ᑭᒡᒐᖅᑐᖅᑎᐅᔪᓄᑦ ᐱᔨᑦᑎᕋᖅᑎᓄᑦ

ᖃᕋᓴᐅᔭᑎᒎᖓᔪᓂᒃ
ᖃᐅᔨᓴᖅᑎᒻᒪᕆᒃ 

ᖃᕋᓴᐅᔭᑎᒎᖓᔪᓂᒃ
ᖃᐅᔨᓴᖅᑎᒻᒪᕆᒃ ᑲᒪᔨᒻᒪᕆᒃ

ᓄᑕᖅᑲᓄᑦ
ᒪᒃᑯᒃᑐᓄᓪᓗ

ᑭᒡᒐᖅᑐᑎᐅᔪᒻᒪᕆᒃ

ᓄᑕᖅᑲᓄᑦ
ᒪᒃᑯᒃᑐᓄᓪᓗ

ᑭᒡᒐᖅᑐᑎᐅᔪᒻᒪᕆᒃ

ᓄᑕᖅᑲᓄᑦ
ᒪᒃᑯᒃᑐᓄᓪᓗ

ᑭᒡᒐᖅᑐᑎᐅᔪᒻᒪᕆᒃ

ᐊᐅᓚᑦᑎᔨ ᑐᓴᐅᒪᖃᑎᒌᒃᑐᓕᕆᓂᕐᒧᑦ
ᑭᒃᑯᑐᐃᓐᓇᕐᓄᓪᓗ ᐅᔾᔨᕈᓱᓕᖅᑎᑦᑎᓂᖅ

ᓄᑕᖅᑲᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᐃᔨ

ᐊᔾᔨᙳᐊᖅ 1: ᐱᓕᕆᕝᕕᒻᒥ ᐃᖅᑲᓇᐃᔭᖅᑏᑦ ᑭᒃᑯᓐᓂᒃ ᐊᖓᔪᖅᑳᖃᕐᒪᖔᑕ ᑎᑎᖅᑐᒐᐅᔭᖅᓯᒪᓂᖏᑦ

ᐱᓇᓱᐊᒐᕗᑦ
ᓄᑕᖅᑲᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᐃᔨᑉ ᐊᓪᓚᕝᕕᐊ ᑭᒡᒐᖅᑐᐃᓲᖅ ᐱᔪᓐᓇᐅᑎᖏᓐᓂᑦ ᐊᒻᒪᓗ ᐱᔭᕆᐊᓕᖏᓐᓂᑦ ᓱᕈᓰᑦ ᒪᒃᑯᒃᑐᓪᓗ 
ᓄᓇᕗᒻᒥ ᐊᒻᒪᓗ ᐃᑲᔪᓲᑦ ᒪᓕᒐᓕᐅᕐᕕᒻᒥ ᐊᒻᒪᓗ ᓄᓇᕗᑦ ᒐᕙᒪᖏᓐᓂᑦ ᖃᐅᔨᒪᓇᑦᑎᐊᑎᖅᑎᑎᓪᓗᑎᑦ ᑭᙴᒪᒋᔭᖏᑦ ᓱᕈᓰᑦ 
ᒪᒃᑯᑐᓪᓗ ᐊᑐᐃᓐᓇᐅᒪᑎᑕᐅᒐᓗᐊᕐᒪᖔᑕ. ᓄᑕᖅᑲᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᐃᔨᑉ ᐊᓪᓚᕝᕕᐊ ᑐᑭᒧᐊᑦᑎᑕᐅᓲᖅ ᓄᑕᖅᑲᓄᑦ 
ᒪᒃᑯᒃᑐᓄᓪᓗ ᑭᒡᒐᖅᑐᐃᔨᑉ ᐱᖁᔭᖓᓄᑦ, ᓄᓇᕐᔪᐊᕐᒥ ᓄᓇᓕᕐᔪᐊᑦ ᑲᑐᔾᔨᖃᑎᒌᖏᑦ ᑲᑎᒪᔨᐅᔪᑦ ᓱᕈᓰᑦ ᐱᔪᓐᓇᐅᑎᖏᓐᓄᑦ, 
ᐃᓄᐃᑦ ᐃᓕᖅᑯᓯᑦᑎᐊᕚᓗᖏᓐᓄᑦ ᐅᑉᐱᕆᔭᖏᓐᓄᑦ, ᑲᓇᑕᒥ ᐊᔭᐅᕆᓂᕐᒧᑦ ᒪᓕᑦᑕᐅᓲᑦ ᐊᒻᒪᓗ ᓱᕈᓯᑉ ᓂᐱᖓᓄᑦ.

ᓄᑕᖅᑲᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᐃᔨᑉ ᐱᖁᔭᖓ ᓇᓗᓇᐃᖅᓯᓯᒪᔪᖅ ᐊᓪᓚᕝᕕᑉ ᐱᖁᔭᖅᑎᒍᑦ ᑲᒪᒋᒋᐊᓕᖏᓐᓂᑦ, 
ᐅᑯᐊᖑᓲᖑᓪᓗᑎᑦ:

 •  ᖃᐅᔨᒪᑦᑎᐊᕐᓗᑎᑦ ᐱᔪᓐᓇᐅᑎᖏᑦ ᐱᓕᕆᐊᕆᖁᔭᖏᓪᓗ ᓱᕈᓰᑦ ᒪᒃᑯᑐᓪᓗ, ᐊᑐᓂᑦ ᐃᓄᐃᑦ ᐊᒻᒪᓗ ᑕᒪᐃᓐᓂᑦ,   
  ᓴᐳᔾᔭᐅᓯᒪᒐᓗᐊᕐᒪᖔᑕ ᐊᒻᒪᓗ ᓯᕗᒧᐊᑦᑎᑕᐅᓗᑎᑦ ᐊᒻᒪᓗ ᒐᕙᒪᒃᑯᑦ ᐱᓕᕆᕝᕕᖏᑦ ᐊᒻᒪᓗ ᑎᒃᑯᐊᖅᑕᐅᓯᒪᔪᑦ ᑎᒥᐅᔪᑦ1  
  ᓈᓚᖃᑦᑕᕋᓗᐊᕐᒪᖔᑕ ᐃᓱᒪᒃᓴᖅᓯᐅᖃᑦᑕᕐᓗᑎᓪᓗ ᐃᓱᒪᒋᔭᒥᓂᑦ ᐊᑦᑐᐃᓂᖃᕐᓂᐊᕈᑎᑦ ᐃᓅᓯᖏᓐᓂᑦ;

 •  ᖃᐅᔨᒪᑦᑎᐊᕐᓗᑎᑦ ᓱᕈᓰᑦ ᒪᒃᑯᑐᓪᓗ ᐱᔨᑦᑎᖅᑕᐅᒋᐊᙵᕈᓐᓇᕐᓂᐊᕋᓗᐊᕐᒪᖔᑕ ᒐᕙᒪᒃᑯᑦ ᐱᓕᕆᕝᕕᖏᓐᓄᑦ ᐊᒻᒪᓗ  
  ᑎᒃᑯᐊᖅᑕᐅᓯᒪᔪᑦ ᑎᒥᐅᔪᓄᑦ ᐊᒻᒪᓗ ᐃᓱᒫᓘᑎᖏᑦ ᑕᐃᒃᑯᓄᖓ ᐱᔨᑦᑎᕋᕈᑎᖏᓐᓄᑦ ᑲᒪᒋᔭᐅᑦᑎᐊᕐᓂᐊᕋᓗᐊᕐᒪᖔᑕ  
  ᖃᐅᔨᒪᑦᑎᐊᕆᐊᖃᓲᑦ;

 •  ᐃᑲᔪᕐᓗᒋᑦ ᓱᕈᓰᑦ ᒪᒃᑯᑐᓪᓗ, ᐊᒻᒪᓗ ᐃᓚᖏᑦ ᐅᖃᖃᑎᖃᖅᑎᓪᓗᒋᑦ ᓄᓇᕗᑦ ᒐᕙᒪᖏᑕ ᐱᔨᑦᑎᕋᖅᑎᖏᓐᓂ   
  ᑐᑭᓯᐅᒪᖃᑎᒌᑦᑎᐊᓂᖅᓴᐅᖁᓪᓗᒋᑦ;

 •  ᑐᓴᕆᐊᖅᑎᑦᑎᓲᑦ ᐃᓄᓐᓂᑦ ᑭᒃᑯᑐᐃᓐᓇᕐᓂᑦ ᐱᔪᓐᓇᐅᑎᖏᑦ ᐱᓕᕆᐊᕆᔭᐅᓇᓱᐊᖅᑐᓂᓪᓗ ᓱᕈᓯᕐᓄᑦ ᒪᒃᑯᑦᑐᓄᓪᓗ  
  ᐊᒻᒪᓗ ᖃᓄᐃᓕᐅᕆᐊᖃᓲᖏᑦ ᑭᒡᒐᖅᑐᐃᔨᑉ.;

 •  ᐅᖃᐅᔾᔨᒋᐊᖃᑦᑕᕐᓗᓂ ᐊᒻᒪᓗ ᐊᑐᓕᖁᔨᕙᓪᓗᓂ ᒐᕙᒪᒃᑯᑦ ᐱᓕᕆᕝᕕᖏᓐᓄᑦ ᐊᒻᒪᓗ ᑎᒃᑯᐊᖅᑕᐅᓯᒪᔪᓄᑦ ᑎᒥᐅᔪᓄᑦ  
  ᐊᐅᓚᓂᖃᑦᑎᐊᕐᓂᖏᓐᓂᒃ, ᑭᐅᔪᓐᓇᕐᓂᖏᓐᓂᒃ ᐊᒻᒪᓗ ᑐᕌᖓᓂᖃᑦᑎᐊᕐᓂᖏᓐᓂᒃ ᐱᖁᔭᑉ ᐊᑐᐊᒐᐅᔪᓪᓗ  
  ᑐᕌᖓᓂᖃᖅᑎᓪᓗᒋᑦ ᓱᕈᓯᕐᓄᑦ ᒪᒃᑯᑦᑐᓄᓪᓗ.

ᐱᓇᓱᐊᖅᑕᕗᑦ
ᐃᓛᒃᑰᖓᕗᖅ ᐊᓪᓚᕝᕕᕗᑦ ᓱᕈᓯᕐᓂᑦ ᒪᒃᑯᑦᑐᓂᓪᓗ ᑭᒡᒐᖅᑐᐃᓪᓗᑕ ᐊᔭᐅᕆᔨᐅᓪᓗᑕ ᖃᐅᔨᒪᑦᑎᐊᑎᑦᑎᓲᖑᓪᓗᑕ ᓄᓇᕗᑦ 
ᒐᕙᒪᖏᑦ ᐃᑲᔪᖅᑐᐃᒐᓗᐊᕐᒪᖔᑕ ᐊᒻᒪᓗ ᓴᐳᔾᔨᓗᑎᑦ ᐱᔪᓐᓇᐅᑎᖏᓐᓂᒃ ᐊᑐᖅᑕᐅᖁᔭᖏᓐᓂᓪᓗ ᒪᒃᑯᑦᑐᑦ ᓄᓇᕗᒥᐅᑕᐅᔪᑦ.

ᑕᐅᑐᑦᑕᕗᑦ
ᑕᒪᐃᓐᓂᑦ ᓱᕈᓰᑦ ᒪᒃᑯᑐᓪᓗ ᓄᓇᕗᒥ ᖃᐅᔨᒪᓗᑎᑦ ᐱᓕᕆᔪᓐᓇᕐᓂᖏᓐᓂᒃ, ᐱᒻᒪᕆᒋᔭᖃᕐᓗᑎᑦ ᑭᓇᐅᓂᕐᒥᓂᒃ ᐊᒻᒪᓗ 
ᐃᑲᔪᖅᑐᖅᑕᐅᓇᓱᒋᓗᑎᑦ ᐱᓕᕆᐊᖃᕆᐊᙵᕈᒪᓂᖃᓕᕐᓗᑎᓪᓗ ᑕᐅᑦᑐᖏᑦ ᐃᓱᒪᒋᔭᖏᓐᓂᓪᓗ ᐅᖃᐅᓯᖃᕐᓗᑎᑦ ᑭᓱᑐᐃᓐᓇᕐᓄᑦ 
ᐱᔾᔪᑎᓄᑦ ᐊᑦᑐᐃᓂᖃᖅᑎᓪᓗᒋᑦ ᐃᓅᓯᖏᓐᓄᑦ.

 
 
1  ᐱᔪᓐᓇᐅᑎᖃᖅᑎᑕᐅᔪᖅ ᑐᑭᖓ ᐅᖃᐅᑕᐅᓯᒪᓪᓗᓂ ᑎᒥᐅᓂᕋᖅᑕᐅᓗᓂ, ᑲᑎᒪᔩᑦ, ᑲᒥᓴᓐ, ᑯᐊᐳᕇᓴᓐ, ᐊᓪᓚᕝᕕᒃ ᐅᕝᕙᓘᓐᓃᑦ ᐊᓯᐊ ᑎᒥᖓ  
 ᐊᑦᑎᖅᑕᐅᓯᒪᔪᖅ ᐅᕝᕙᓘᓐᓃᑦ ᐅᖃᐅᑕᐅᓪᓗᓂ ᑕᐃᑲᓂ ᓄᑕᖅᑲᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᐃᔨᑉ ᐱᖁᔭᖓᓂ. ᐱᔭᕆᐊᑭᑦᑐᑯᓘᖁᓪᓗᒍ, ᐅᖃᐅᓯᕆᔭᐅᔪᑐᐊᑦ  
 ᒐᕙᒪᒃᑯᑦ ᐱᓕᕆᕝᕕᐅᓂᕋᖅᑕᐅᓪᓗᑎᑦ ᓴᖅᑭᔮᖅᑐᑦ ᐱᓕᕆᕝᕕᑦᑕ ᐸᕐᓇᐅᑎᖏᓐᓂᑦ ᑕᒪᒃᑮᑦ ᑐᑭᖏᑦ ᑕᒪᒃᑯᐊ ᐱᖃᓯᐅᔾᔭᐅᓯᒪᓪᓗᑎᑦ ᑕᐃᒎᓰᑦ.

ᑐᙵᕕᕗᑦ
ᐊᓪᓚᕕᑦᑕ ᐱᓕᕆᐊᕆᓲᖏᑦ ᑐᙵᕕᖃᖅᑐᑦ ᐅᑯᓂᖓ ᑐᙵᕕᒋᓗᐊᖅᑕᑎᓐᓂᑦ ᓇᓗᓇᐃᔭᖅᓯᒪᓪᓗᑎᑦ ᑕᐃᑲᓂ ᓄᑕᖅᑲᓄᑦ 
ᒪᒃᑯᒃᑐᓄᓪᓗ ᑭᒡᒐᖅᑐᐃᔨᑉ ᐱᖁᔭᖓᓂ:

 •  ᐃᓱᒪᓕᐅᕈᑕᐅᔪᑦ ᖃᓄᐃᓕᐅᕈᑕᐅᔪᓪᓗ ᓱᕈᓯᕐᓄᑦ ᒪᒃᑯᑦᑐᓄᓪᓗ ᑐᕌᖓᔪᑦ ᒪᓕᒋᐊᖃᖅᑐᑦ ᐱᐅᓛᒃᑰᕐᓗᑎᑦ ᓱᕈᓯᕐᓄᑦ  
  ᒪᒃᑯᑦᑐᓄᓪᓗ.

 •  ᐃᓕᖅᑯᓯᖏᑦ ᐱᖅᑯᓯᖏᓪᓗ ᐱᒻᒪᕆᐊᓗᒻᒥᒃ ᑐᙵᕕᒋᔭᐅᕗᑦ ᓴᙵᑦᑎᑕᐅᖁᓪᓗᒋᑦ ᐊᓂᒎᑎᖃᖅᓴᕋᐃᖁᓪᓗᒋᑦ ᓱᕈᓰᑦ,  
  ᒪᒃᑯᑦᑐᑦ ᐊᒻᒪᓗ ᐃᓚᒌᑦ.

 •  ᐃᓄᐃᑦ ᐃᓕᖅᑯᓯᖓ ᐃᑉᐱᒋᔭᐅᑦᑎᐊᕆᐊᖃᕐᒪᑦ ᐃᑲᔪᖅᑐᖅᑕᐅᓗᓂᓗ ᐃᓱᒪᓕᐅᖅᑐᖃᖅᑎᓪᓗᒍ  
  ᖃᓄᐃᓕᐅᖅᑐᖃᖅᑎᓪᓗᒍᓗ ᐃᓄᐃᑦ ᓱᕈᓯᖏᑦ ᒪᒃᑯᑦᑐᖏᓪᓗ ᑲᒪᒋᔭᐅᑎᓪᓗᒋᑦ.

 •  ᐃᓚᒌᑦ ᐸᖅᑭᔨᓪᓗᐊᑕᕆᔭᐅᕗᑦ ᐊᒻᒪᓗ ᑐᑭᒧᐊᑦᑎᑦᑎᔨᐅᓪᓗᑎᑦ ᓱᕈᓯᕐᓄᑦ ᒪᒃᑯᑦᑐᓄᓪᓗ.

 •  ᓱᕈᓰᑦ ᒪᒃᑯᑐᓪᓗ ᐊᒻᒪᓗ ᐃᓚᖏᑦ ᐃᓅᖃᑎᒌᖕᓂᖏᑦ ᐃᑉᐱᒋᔭᐅᑦᑎᐊᕆᐊᖃᕐᒥᔪᑦ ᐊᒻᒪᓗ, ᐱᔪᓐᓇᑐᐊᕋᐃᒍᑦᑕ,   
  ᐃᑲᔪᖅᑐᖅᑕᐅᓗᑎᑦ ᓴᙵᑦᑎᑕᐅᓗᑎᓪᓗ ᐃᓅᖃᑎᒌᑦᑎᐊᓕᖁᓪᓗᒋᑦ.

 •  ᐱᓇᓱᐊᕆᐊᓖᑦ, ᐱᔪᓐᓇᑐᐊᕋᐃᒍᑦᑕ, ᐃᓚᐅᖃᑕᐅᑎᓪᓗᒋᑦ ᐊᒻᒪᓗ ᐃᓱᒪᒋᔭᖏᓐᓂᒃ ᑐᓴᕐᓗᑕ ᐃᓚᒌᑦ  
  ᐃᑲᔪᖅᑐᐃᔾᔪᑎᒃᓴᖏᓐᓂᒃ ᐃᓱᒪᓕᐅᖅᑎᓪᓗᒋᑦ ᖃᓄᐃᓕᐅᕐᓂᖃᖅᑎᓪᓗᒋᓪᓗ ᐊᓯᖏᑦ ᓱᕈᓰᑦ ᒪᒃᑯᑐᓪᓗ ᐱᓪᓗᒋᑦ.

 •  ᐃᓱᒫᓘᑎᐅᔪᑦ ᓱᕈᓯᕐᓄᑦ ᒪᒃᑯᑦᑐᓄᓪᓗ ᐋᖅᑭᒍᑎᒋᔭᐅᔭᕆᐊᓖᑦ ᐃᖅᑲᓇᐃᔭᖃᑎᒌᖕᓂᒃᑯᑦ ᐃᑉᐱᒍᓱᖃᑎᒌᖕᓂᑯᓪᓗ 
  ᑕᑯᒃᓴᐅᑎᑦᑎᓗᑎᑦ.

ᓄᑕᖅᑲᑦ 
ᒪᒃᑯᒃᑐᓪᓗ

ᑐᓴᐅᒪᖃᑎᒌᖕᓂᖅ ᐊᒻᒪᓗ 
ᐃᓄᐃᑦ ᑭᒃᑯᑐᐃᓐᓇᐃᑦ 

ᑐᓴᐅᒪᑎᓐᓂᖅᓴᕆᓇᓱᐊᖅᑐᒋᑦ

ᐊᑐᓂᑦ ᐃᓄᐃᑦ 
ᐱᔭᕆᐊᓕᖏᑦ ᒪᓕᑦᑐᒋ 

ᐊᔭᐅᕈᑎᒋᓪᓗᒋᑦ

ᐱᓕᕆᐊᕆᓪᓗᐊᐸᑦᑕᕗᑦ
ᓄᑕᖅᑲᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᐃᔨᑉ ᐊᓪᓚᕝᕕᐊ ᐃᖅᑲᓇᐃᔮᖃᓲᖅ ᑎᓴᒪᐅᓪᓗᐊᖅᑐᓂᑦ: ᐊᑐᓂᑦ ᐃᓄᐃᑦ ᐊᑐᓂᑦ ᐱᔭᕆᐊᓕᖏᑦ 
ᒪᓕᑦᑐᒋᑦ ᐊᔭᐅᕈᑎᒋᓪᓗᒋᑦ, ᑕᒪᐃᓐᓂᓕᒫᖅ ᑲᒪᒋᒋᐊᖅᑐᒋᑦ ᐊᔭᐅᕆᔾᔪᑎᓪᓗᒋᑦ ᖃᓄᐃᓕᐅᕆᐊᙵᕐᓂᖅ, ᕿᒥᕐᕈᓲᕆᓪᓗᒋᑦ 
ᐋᓐᓂᕐᔪᐊᖅᑐᒥᓃᑦ ᑐᖁᔪᒥᓃᓪᓗ, ᐊᒻᒪᓗ ᑐᓴᐅᒪᖃᑎᒌᖕᓂᖅ ᐊᒻᒪᓗ ᐃᓄᐃᑦ ᑭᒃᑯᑐᐃᓐᓇᐃᑦ ᑐᓴᐅᒪᑎᓐᓂᖅᓴᕆᓇᓱᐊᓲᕆᓪᓗᒋᑦ.

ᐊᑐᓂᑦ ᐃᓄᐃᑦ ᐱᔭᕆᐊᓕᖏᑦ ᒪᓕᑦᑐᒋ ᐊᔭᐅᕈᑎᒋᓪᓗᒋᑦ
ᓄᓇᕗᑦ ᒐᕙᒪᖏᑦ ᐱᓕᕆᐊᖃᐅᖅᑎᑦᑎᓲᑦ ᐊᒥᓱᓂᑦ ᐱᓕᕆᐊᕐᓂᑦ ᐱᔨᑦᑎᕋᕈᑎᓂᓪᓗ ᐃᑲᔪᖅᑐᐃᒍᑎᒋᔭᐅᓲᑦ ᓄᑕᖅᑲᓄᑦ 
ᒪᒃᑯᒃᑐᓄᓪᓗ. ᑭᓯᐊᓂᓕ, ᐃᑲᔪᕋᓱᐊᕋᓱᖃᑦᑕᕋᓗᐊᖅᑎᓪᓗᒋᑦ ᐊᔪᙱᑕᖏᓕᒫᒍᑦ, ᐊᑲᐅᙱᓕᐅᕈᑎᐅᔪᑦ ᓴᖅᑭᓲᖑᒻᒪᑕ. ᓱᕈᓯᖅ, ᒪᒃᑯᒃᑐᖅ 
ᐅᕝᕙᓘᓐᓃᑦ ᐃᓚᒋᔭᐅᔪᖅ ᐃᓱᒫᓘᑎᖃᕈᓐᓇᕐᒪᑦ ᐊᐱᖅᑯᑎᖃᕐᓗᓂᓘᓐᓃᑦ. ᓲᕐᓗᖃᐃ ᑭᐅᓚᐅᙱᒻᒪᑦ ᐱᔨᑦᑎᕋᖅᑎ ᐊᖓᔪᖅᑳᕆᔭᐅᔪᖅ 
ᐅᖄᓚᒐᓱᖃᑦᑕᕋᓗᐊᖅᑎᓪᓗᒍ ᐅᕝᕙᓘᓐᓃᑦ ᑐᑭᓯᒋᐊᓚᐅᕋᓂ ᖃᓄᐃᓕᐅᕈᑎᖃᕆᐊᖃᖅᑕᒥᓂᕋᓗᐊᕐᒥᓂᒃ, 
ᑕᐃᒪᐃᓐᓂᐊᕐᓂᕋᖅᑐᒥᓂᐅᒐᓗᐊᖅᑎᓪᓗᒍ. ᓲᕐᓗᖃᐃ ᒪᒃᑯᑦᑐᖅ ᐸᖅᑭᔭᐅᔪᖅ ᑐᑭᓯᐅᒪᙱᑦᑐᖅ ᓱᒻᒪᑦ ᐳᓛᕆᐊᖃᙱᒻᒪᖔᖅ ᐃᓚᒥᓄᑦ. 
ᑕᐃᒪᐃᑦᑐᖃᖅᑎᓪᓗᒋᑦ, ᐊᓪᓚᕝᕕᕗᑦ ᐃᑲᔪᕈᓐᓇᖅᑐᖅ ᑐᑭᓯᒋᐊᖅᑎᑦᑎᓗᓂ, ᓇᒻᒥᓂᖅ ᐊᔭᐅᕆᖁᔨᓗᑎᑦ, ᐅᕝᕙᓘᓐᓃᑦ ᐃᓄᐃᑦ ᐊᑐᓂ 
ᐱᔭᕆᐊᓕᖏᑦ ᒪᓕᓪᓗᒋᑦ ᐊᔭᐅᕆᓂᕐᒧᑦ ᐃᑲᔪᖅᑐᐃᓗᑎᑦ. ᐊᑐᓂ ᐃᓄᐃᑦ ᐱᔭᕆᐊᓕᖏᑦ ᒪᓕᓪᓗᒋᑦ ᐊᔭᐅᕆᕙᑦᑐᑦ ᐊᓪᓚᕝᕕᕗᑦ 
ᒪᓕᑦᑐᑦ ᒪᒃᑯᓐᓂᖓᑕ ᐊᔾᔨᐅᙱᑦᑐᓂᑦ ᑭᙴᒪᒋᔭᖏᓐᓂᑦ ᐊᒻᒪᓗ ᖃᓄᐃᓐᓂᖏᓐᓂ.

ᑐᑭᓯᒋᐊᖅᑎᑦᑎᓂᖅ
ᓄᓇᕗᒻᒥᐅᑦ ᖃᐅᔨᒃᑲᐃᔪᓐᓇᖅᑐᑦ ᐊᓪᓚᕕᑦᑎᓐᓂᑦ ᑐᑭᓯᒋᐊᕐᓗᑎᑦ ᓱᕈᓰᑦ ᐱᔪᓐᓇᐅᑎᖏᓐᓂᑦ ᐊᒻᒪᓗ/ᐅᕝᕙᓘᓐᓃᑦ ᒐᕙᒪᒃᑯᑦ 
ᐱᔨᑦᑎᕋᕈᑎᖏᓐᓂᑦ ᐊᒻᒪᓗ ᐱᓕᕆᐊᖏᓐᓂᑦ ᐃᑲᔪᖅᑐᐃᓂᖃᖅᑐᑦ ᓄᑕᖅᑲᓂᑦ ᒪᒃᑯᒃᑐᓂᓪᓗ. ᑐᒃᓯᕋᕐᕕᐅᔭᕋᐃᒐᑦᑕ ᑕᒪᒃᑯᓂᖓ, 
ᐱᓕᕆᐊᖃᕆᐊᙵᓲᖑᔪᒍᑦ ᑐᑭᓯᒋᐊᖅᑎᑦᑎᑦᑎᐊᖅᑐᑕ. ᐃᓛᓐᓂᒃᑯᑦ, ᐊᓪᓚᕝᕕᕗᑦ ᐃᑲᔪᖁᔭᐅᓲᖅ ᑭᒡᒐᖅᑐᐃᔨᑉ 
ᐱᓇᓱᐊᒐᕆᙱᑕᕋᓗᐊᖏᓐᓂᑦ. ᑕᐃᒪᐃᑦᑐᖃᕋᐃᒻᒪᑦ, ᐃᑲᔪᖅᑐᓲᕆᔭᕗᑦ ᓱᕈᓯᖅ, ᒪᒃᑯᒃᑐᖅ, ᐃᓚᒋᔭᐅᔪᖅ ᐱᔨᑦᕋᖅᑎᓘᓐᓃᑦ ᐊᓯᐊᓄᑦ 
ᐃᑲᔪᕈᓐᓇᖅᑐᑉ ᑐᑭᓯᒋᐊᕈᑎᖏᑦ ᑐᓂᓪᓗᒋᑦ.

ᓇᒻᒥᓂᖅ ᑭᒡᒐᖅᑐᕋᓱᐊᖅᑐᑦ ᐃᑲᔪᖅᑐᖅᑐᒋᑦ
ᐱᔭᕆᐊᑭᑉᐸᙱᒻᒥᒻᒪᑦ ᓱᕈᓯᕐᒧᑦ ᒪᒃᑯᒃᑐᒧᓪᓘᓐᓃᑦ ᐅᖃᐅᓯᖃᕐᓗᑎᑦ ᑕᐅᑦᑐᒋᔭᒥᓂᒃ ᒐᕙᒪᒃᑯᑦ ᐱᔨᑦᑎᕋᖅᑎᖏᓐᓄᑦ. ᖃᖓᑐᐃᓐᓇᒃᑯᑦ 
ᐊᔭᐅᕆᑎᓪᓗᑕ ᑭᒡᒐᖅᑐᐃᓪᓗᑕ, ᓄᑕᖅᑲᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᐃᔨ ᖃᐅᔨᒪᔨᒻᒪᕆᐅᔪᖅ ᑲᔪᖏᖅᓴᐃᔪᓐᓇᓲᖑᒻᒥᔪᖅ ᓱᕈᓯᕐᒥᒃ 
ᒪᒃᑯᒃᑐᒥᓪᓘᓐᓃᑦ ᓇᒻᒥᓂᖅ ᑭᒡᒐᑐᕐᓗᓂ ᐊᔭᐅᕆᒋᐊᕐᓗᓂ, ᐱᓕᕆᔪᒪᓂᖅᓴᐅᓂᐊᕐᒪᑦ ᑕᐅᑦᑐᖏᓐᓂᒃ ᐅᖃᐅᓯᖃᓕᕐᓗᓂ. 

ᓇᒻᒥᓂᖅ ᐊᔭᐅᕆᖁᔭᐅᓗᓂ ᑲᔪᖏᖅᓴᐃᒍᓐᓇᓲᖑᒋᕗᒍᑦ ᐊᓪᓚᕝᕕᕗᑦ ᐃᑲᔪᕐᓗᓂ ᓂᐱᖅᑯᖅᑐᓂᖅᓴᐅᓂᐊᕐᒪᑕ ᒪᒃᑯᓐᓂᖅᓴᐅᔪᖅ 
ᓄᓇᕗᒻᒥᐅᑕᐅᔪᑦ ᐊᒻᒪᓗ ᖃᐅᔨᒪᑦᑎᐊᑎᑦᑎᓲᖑᓪᓗᑎᑦ ᓄᓇᕗᑦ ᒐᕙᒪᖏᑦ ᓈᓚᖃᑦᑕᕋᓗᐊᕐᒪᖔᑕ ᐊᒻᒪᓗ 
ᐃᓱᒪᒃᓴᖅᓯᐅᕈᑎᖃᖃᑦᑕᕐᓗᑎᑦ ᐃᓱᒪᒋᔭᖏᓐᓂᑦ ᓱᕈᓰᑦ ᒪᒃᑯᒃᑐᓪᓗ ᐃᓱᒪᓕᐅᕈᑕᐅᓂᐊᖅᑎᓪᓗᒋᑦ ᐊᑦᑐᐃᓂᖃᕋᔭᖅᑐᓂᑦ 
ᐃᓅᓯᖏᓐᓂᑦ.

ᐃᑲᔪᖅᑐᐃᒋᐊᕐᓂᕐᒧᑦ ᖃᓄᐃᓕᐅᕆᐊᙵᕐᓂᖅ
ᐊᓪᓚᕕᑦᑎᓐᓅᖅᐸᑦᑐᑦ ᐊᒥᓲᓂᖏᑦ ᐊᔭᐅᕆᓂᕐᒧᑦ ᐃᑲᔪᖅᑐᖅᑕᐅᔪᒪᓗᐊᓲᑦ. ᐃᓚᖓ ᓄᑕᖅᑲᓄᑦ ᒪᒃᑯᒃᑐᓄᓪᓗ ᐊᔭᐅᕆᔨᒻᒪᕆᐅᔪᖅ 
ᐃᖅᑲᓇᐃᔭᖃᑎᖃᓲᖅ ᒪᒃᑯᑦᑐᒥᒃ ᐊᒻᒪᓗ ᒐᕙᒪᒃᑯᑦ ᐱᔨᑦᑎᕋᖅᑎᖓᓂᒃ (ᐅᕝᕙᓘᓐᓃᑦ ᐱᔨᑦᑎᕋᖅᑎᖏᓐᓂᑦ) ᐋᖅᑮᖁᓪᓗᒋᑦ ᐱᔾᔪᑎᒥᒃ. 
ᒐᕙᒪᒃᑯᑦ ᐱᔨᑦᑎᕋᖅᑎᒋᔪᓐᓇᖅᑕᖓ ᐃᓕᓴᐃᔨ, ᐋᓐᓂᐊᓯᐅᖅᑎ, ᐃᓱᒪᓕᕆᔨ, ᐃᓄᓕᕆᔨ, ᐅᕝᕙᓘᓐᓃᑦ ᐃᖅᑲᖅᑐᐃᔨᒧᑦ 
ᒪᓕᒐᒃᓴᖃᖅᑎᑕᐅᔪᓂᑦ ᑲᒪᔨ, ᓇᓕᐊᑐᐃᓐᓇᖅ ᐃᓄᒃ ᐃᖅᑲᓇᐃᔭᖅᑐᖅ ᓄᓇᕗᑦ ᒐᕙᒪᖏᓐᓄᑦ ᐊᒻᒪᓗ ᒐᕙᒪᒃᑯᓐᓂ 
ᐱᔨᑦᑎᕋᕈᑎᖏᓐᓂ ᐱᔨᑦᑎᕋᓲᖅ ᐱᓕᕆᐊᓂᓘᓐᓃᑦ ᑲᒪᓲᖅ ᓱᕈᓯᕐᓄᑦ ᒪᒃᑯᑦᑐᓄᓪᓘᓐᓃᑦ.

ᐃᓚᖏᓐᓂ ᐱᔾᔪᑎᓂᑦ ᐋᖅᑮᔪᓐᓇᓲᖑᒐᑦᑕ ᐅᓪᓗᐃᑦ ᐊᓂᒍᖅᑎᓪᓗᒋᑦ ᐱᓇᓱᐊᕈᓯᓪᓘᓐᓃᑦ, ᐊᓯᖏᓪᓕ ᐊᒥᓱᓄᑦ ᑕᖅᑭᓄᑦ 
ᑲᒪᒋᔭᐅᔭᕆᐊᖃᓲᑦ ᐊᒻᒪᓗ ᐊᒥᓱᓂᑦ ᐱᔨᑦᑎᕋᖅᑎᓂᑦ ᐊᒥᓱᓃᙶᖅᑐᓂᑦ ᐱᓕᕆᕝᕕᓐᓂ ᐃᖅᑲᓇᐃᔭᖃᑎᖃᕆᐊᖃᓲᖑᓪᓗᑎᑦ. 
ᑕᐃᒪᐃᓗᐊᓲᖑᔪᖅ, ᐊᔭᐅᕆᓂᕐᒧᑦ ᐃᑲᔪᖅᑐᐃᓪᓗᑕ ᐃᖅᑲᓇᐃᔭᖃᑎᖃᓲᖑᒐᑦᑕ ᐱᔨᑦᑎᕋᖅᑎᓂᑦ, ᑲᑎᒪᖃᑎᖃᖅᑐᑕ ᓱᕈᓯᕐᓂᑦ 
ᒪᒃᑯᑦᑐᓂᓪᓘᓐᓃᑦ ᐊᖓᔪᖅᑳᖏᓐᓂᓪᓗ ᐅᕝᕙᓘᓐᓃᑦ ᒥᐊᓂᖅᓯᔨᖏᓐᓂ, ᐊᒻᒪᓗ ᐱᓕᕆᖃᑎᒌᒍᑎᖃᕐᓂᐊᖅᑐᑦ ᑲᑎᒪᖃᑎᒌᑦᑐᑎᑦ. 
ᑕᐃᒪᐃᒍᓐᓇᕋᐃᒐᑦᑕ, ᓱᕈᓯᑉ ᓂᐱᖓ ᓯᕗᓕᖅᑎᐅᓲᖅ ᐊᔭᐅᕆᓂᑦᑎᓐᓂ.

ᐊᒥᓱᑦ ᐃᓄᐃᑦ ᐊᑦᑐᖅᑕᐅᓯᒪᑎᓪᓗᒋᑦ ᑭᒡᒐᑐᖅᑐᒋᑦ ᐊᔭᐅᕆᔾᔪᑎᒋᓪᓗᒋᑦ
ᐃᓛᓐᓂᒃᑯᑦ ᐊᒥᓱᑦ ᒪᒃᑯᑦᑐᑦ ᑖᒃᑯᓂᖓᒃᓴᐃᓐᓇᖅ ᑕᒪᐃᓐᓂ ᐅᕝᕙᓘᓐᓃᑦ ᑲᒪᒋᔭᓗᐅᐊᓲᖑᒻᒪᑕ ᓈᒻᒪᙱᑦᑐᒃᑯᑦ 
ᐱᔾᔪᑎᒋᔭᐅᖃᑦᑕᓕᖅᑐᓂ. ᐊᒥᓱᑦ ᐃᓄᐃᑦ ᐊᑦᑐᖅᑕᐅᓯᒪᑎᓪᓗᒋᑦ ᑖᔅᓱᒧᖓᒃᓴᐃᓐᓇᖅ ᐱᔾᔪᑕᐅᔪᒧᑦ ᐊᑦᑐᐃᓂᖃᓲᖅ ᐊᒥᓱᓄᑦ ᓱᕈᓯᕐᓄᑦ 
ᒪᒃᑯᒃᑐᓄᓪᓘᓐᓃᑦ; ᒐᕙᒪᒃᑯᑦ ᐊᑐᐊᒐᖏᑦ ᐃᓕᖅᑯᓯᖏᓪᓘᓐᓃᑦ ᑲᔪᓯᓂᖃᑦᑎᐊᖃᑦᑕᐸᙱᑦᑐᑦ ᑕᐃᒪᐃᒐᓱᐊᙱᒃᑲᓗᐊᖅᑎᓪᓗᒋᑦ 
ᒪᒃᑯᑐᓪᓘᓐᓃᑦ ᐱᔪᓐᓇᐅᑎᖏᓐᓂᑦ ᐱᔭᕆᐊᓕᖏᓐᓂᓪᓗ ᓈᒻᒪᙱᑦᑑᓪᓗᑎᑦ; ᑲᔪᓰᓐᓇᕋᔭᖅᑐᑎᓪᓗ ᑲᒪᒋᔭᐅᙱᒃᑯᑎᑦ; ᐊᒻᒪᓗ 
ᒐᕙᒪᒃᑯᓐᓂᑦ ᐊᓯᔾᔩᒋᐊᖃᓕᖅᑎᑦᑎᓲᑦ ᐊᑐᐊᒐᖏᓐᓂᑦ, ᐃᓕᖅᑯᓯᖏᓐᓂᑦ ᐱᖁᔭᖏᓐᓂᓘᓐᓃᑦ.

ᐊᒥᓱᑦ ᐃᓄᐃᑦ ᐊᑦᑐᖅᑕᐅᓯᒪᑎᓪᓗᒋᑦ ᑭᒡᒐᑐᖅᑕᐅᔾᔪᑕᐅᔭᕆᐊᓖᑦ ᐊᓪᓚᕕᑦᑎᓐᓄᑦ ᐊᒥᓱᑎᒍᑦ. ᐃᖅᑲᓇᐃᔭᖅᑎᕗᑦ 
ᑕᑯᖃᑦᑕᓕᓲᖑᕗᑦ ᑖᔅᓱᒥᖓᔅᓴᐃᓐᓇᖅ ᐊᔾᔨᒌᙱᑦᑐᓄᑦ ᐊᑐᖅᑕᑦ ᐊᑐᓂ ᐃᓄᐃᑦ ᑭᒡᒐᖅᑐᕆᐊᙵᖅᑐᒋᑦ ᐱᓕᕆᐊᖃᖅᑎᓪᓗᑕ 
ᐊᒻᒪᓗ ᑕᒪᓐᓇ ᓇᓗᓇᐃᖅᑕᐅᓪᓗᓂ ᖃᐅᔨᓴᖅᑕᐅᒃᑲᓐᓂᕆᐊᖃᕐᓂᖓᓂᒃ. ᒪᓕᒐᓕᐅᖅᑏᑦ ᐅᕝᕙᓘᓐᓃᑦ ᒪᒃᑯᑦᑐᑦ 
ᒪᓕᒐᓕᐅᖅᑎᙳᐊᖑᓪᓗᑎᑦ ᐱᔾᔪᑎᒥᒃ ᐅᖃᐅᓯᖃᕈᓐᓇᕐᒥᔪᑦ ᓄᓇᕗᑦ ᒪᓕᒐᓕᐅᕐᕕᖓᓂ. ᐱᕙᓪᓕᐊᔪᓕᕆᔨᒃᑯᑦ ᐱᔾᔪᑎᒥᒃ 
ᓴᖅᑭᑎᑦᑎᒍᓐᓇᓲᖑᒻᒥᔪᑦ ᑐᓴᐅᒪᔭᐅᓕᕐᓗᓂ ᑭᒃᑯᑐᐃᓐᓇᕐᓄᑦ. ᒪᒃᑯᑦᑐᑦ ᐊᒻᒪᓗ ᐃᓐᓇᐃᑦ ᖃᐅᔨᒃᑲᐃᒍᓐᓇᕐᒥᔪᑦ ᐊᓪᓚᕕᑦᑎᓐᓂ 
ᐊᒥᓱᓄᑦ ᐃᓄᓐᓄᑦ ᐱᔾᔪᑎᒥᒃ ᐊᑐᓗᐊᖃᑦᑕᓕᖅᑎᓪᓗᒋᑦ ᐅᖃᐅᓯᕆᔪᒪᔭᒥᓂᒃ ᐅᕙᑦᑎᓐᓄᑦ.

ᐊᒥᓱᑦ ᐃᓄᐃᑦ ᐊᑦᑐᖅᑕᐅᓯᒪᑎᓪᓗᒋᑦ ᑭᒡᒐᑐᖅᑐᒋᑦ ᐊᔭᐅᕆᒋᐊᙵᕈᑎᒋᓲᕗᑦ ᓲᕐᓗᒃ ᐅᖃᖃᑎᖃᓕᖅᑐᑕ 
ᐃᖅᑲᓇᐃᔭᖃᑎᖃᕆᐊᙵᖅᑐᑕᓘᓐᓃᑦ ᐅᕝᕙᓘᓐᓃᑦ ᐅᓂᒃᑳᓕᐅᑲᑕᕈᓘᔭᕆᐊᖃᓲᖑᓪᓗᑕ. ᐅᖃᐅᓯᕆᓗᒍ ᓲᕐᓗᒃ ᐅᔭᐅᕆᓂᖅ 
ᐊᑐᓗᐊᓲᖅ ᐅᖃᖃᑎᖃᕐᓗᑕ ᐃᖅᑲᓇᐃᔭᖃᑎᖃᕆᐊᙵᖅᑐᑕᓗ ᐊᓯᔾᔩᖁᔨᓪᓗᑕ. ᐅᑉᐱᕈᓱᑉᐳᒍᑦ ᑕᐃᒪᓐᓇ ᐊᒥᓱᓂᑦ ᐃᓄᓐᓂᒃ 
ᐊᑦᑐᐃᓂᖃᐃᓐᓇᖅᑐᑦ ᐱᔾᔪᑏᑦ ᑭᒡᒐᑐᕐᓗᒋᑦ ᐊᔭᐅᕆᓂᖅ ᓇᓕᒧᓐᓂᖃᑦᑎᐊᖅᑐᖅ ᐱᓕᕆᖃᑎᒌᖕᓂᕐᒥᒃ, ᐃᖅᑲᓇᐃᔭᖃᑎᒌᑦᑐᑦ 
ᐊᑕᐅᓯᕐᒥᒃ ᐊᔾᔨᒌᒥᒃ ᐋᖅᑮᓇᓱᐊᖅᑐᑕ ᐊᒻᒪᓗ ᐋᔩᖃᑎᒌᖕᓂᖅ, ᐃᓱᒪᓕᐅᖃᑎᒌᓐᓂᖅ ᐊᖏᖅᑳᓚᐅᖅᑐᑕ ᐊᒻᒪᓗ 
ᐅᖃᐅᓯᖃᖅᑳᓚᐅᖅᑐᑕ. ᐱᔾᔪᑏᑦ ᐅᖃᐅᓯᕆᔭᐅᒍᓐᓇᓲᑦ ᐱᔭᕆᐊᑭᓐᓂᖅᓴᐅᒃᑲᔪᑦᑐᑦ. ᐋᖅᑭᑦᑕᐅᓴᕋᐃᓐᓂᖅᓴᐅᓲᖑᓪᓗᑎᓪᓗ. 
ᐅᖃᖃᑎᒌᑐᐃᓐᓇᕐᓗᑎᑦ ᐱᖃᓯᐅᔾᔭᐅᔪᓐᓇᖅᑐᑦ ᐱᖃᓯᐅᔾᔭᐅᙱᓪᓗᑎᓪᓘᓐᓃᑦ ᐊᕐᕌᒍᑕᒫᑦ ᐅᓂᒃᑳᓕᐊᕐᒥᒃ 
ᐊᑐᓕᖁᔨᓕᐅᖅᓯᒪᔪᖃᕐᓗᓂ ᐊᓪᓚᕕᑦᑎᓐᓃᙶᖅᑐᒥᒃ.

ᐱᒡᒐᓇᕐᓂᒃᓴᐃᓪᓕ ᑕᐃᒪ ᐋᖅᑭᔾᔪᑕᐅᔭᕆᐊᖃᖅᑐᑎᑦ ᐱᔭᕆᐊᑐᓂᖅᓴᐅᒻᒪᑕ ᖃᓄᐃᓕᐅᕈᑎᒋᔭᐅᑦᑎᐊᕆᐊᓖᑦ. ᓲᕐᓗᒃ 
ᕿᒥᕐᕈᓇᑦᑕᐅᔭᕆᐊᓖᑦ ᑕᒪᒃᑯᐊ ᐱᖃᓯᐅᔾᔨᔪᑦ: ᖃᓄᐃᑦᑑᓂᖏᑦ ᐱᔾᔪᑏᑦ, ᐋᓐᓂᕈᑎᒋᔭᐅᔪᓐᓇᕐᓂᖏᑦ ᐱᔾᔪᑎ ᑲᒪᒋᔭᐅᙱᒃᑯᓂ; 
ᑐᐊᕕᕐᓇᕐᓂᖓ ᐱᔾᔪᑎᓂ; ᐊᒻᒪᓗ ᐃᑲᔪᕐᓂᖃᕋᔭᒍᓐᓇᕐᓂᖓ ᑭᒃᑯᑐᐃᓐᓇᕐᓄᑦ ᕿᒥᕐᕈᓇᓚᐅᖅᑎᓪᓗᒋᑦ.

ᑕᒪᒃᑯᓂᖓ ᕿᒥᕐᕈᓇᒍᑎᒋᔭᐅᕙᑦᑐᓂᑦ ᐱᔾᔪᑎᓂᑦ ᐊᔭᐅᕆᓚᐅᖅᑎᓪᓗᑕ ᐊᑐᓕᖁᔨᓲᖑᔪᒍᑦ ᑐᓂᓪᓗᒋᑦ ᓄᓇᕗᑦ ᒐᕙᒪᖏᑕ 
ᐱᓕᕆᕝᕕᖏᓐᓄ ᐱᐅᓯᕚᓪᓕᑎᑦᑎᓇᓱᐊᖅᑐᑕ ᐊᒥᓱᑦ ᐃᓄᐃᑦ ᐱᔾᔪᑎᓄᑦ ᐊᑦᑐᖅᑕᐅᓯᒪᓂᖃᖅᑎᓪᓗᒋᑦ. ᐊᑐᓕᖁᔭᐅᔪᑦ ᑲᑐᔾᔭᐅᓲᑦ 
ᑭᒃᑯᓕᒫᓄᑦ ᐅᖃᓕᒫᖅᑕᐅᔪᓐᓇᖅᑐᑦ ᐅᓂᒃᑳᖏᓐᓃᑎᑕᐅᓪᓗᑎᑦ.

ᕿᒥᕐᕈᔭᐅᓂᖏᑦ ᐋᓐᓂᕐᔪᐊᖅᑐᒥᓃᑦ ᑐᖁᔪᒥᓃᓪᓗ
ᓄᑕᖅᑲᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᐃᔨᑉ ᐊᓪᓚᕝᕕᖓ ᕿᒥᕐᕈᔪᓐᓇᒥᒻᒪᑕ ᐋᓐᓂᕐᔪᐊᖅᑐᒥᓂᕐᓂᑦ ᑐᖁᔪᒥᓂᕐᓂᓗ ᓱᕈᓰᑦ 
ᒪᒃᑯᑐᓪᓘᓐᓃᑦ. ᑕᒪᒃᑯᐊ ᕿᒥᕐᕈᓃᑦ ᐱᕕᖃᕈᓐᓇᑎᑦᑎᓲᑦ ᐊᑑᑎᓕᒻᒥᒃ ᐃᓕᓐᓂᐊᕐᓗᑕ ᑕᒻᒪᕐᓂᑯᒥᓂᐅᔪᓂᑦ. 
ᐸᓯᑦᑎᓂᐅᑐᐃᓐᓇᙱᑦᑐᑦ, ᑭᓯᐊᓂᓕ ᑐᑭᓯᕚᓪᓕᕈᑎᒋᔭᐅᓲᑦ ᑭᓱᑦ ᑕᒻᒪᕈᑕᐅᓐᓂᕐᒪᖔᑕ ᐊᒻᒪᓗ ᐊᓯᔾᔩᒋᐊᖅᑎᑦᑎᓗᑕ ᓯᕗᓂᒃᓴᒥ 
ᐊᔾᔨᓴᐃᓐᓇᖏᓐᓂᑦ ᑕᒻᒪᕈᑎᖃᖅᑕᐃᓕᒪᔪᖃᖁᓪᓗᒍ.

ᐃᓕᓴᖅᓯᓯᒪᕗᒍᑦ ᑕᒪᒃᑯᐊ ᐃᑉᐱᓐᓂᐊᓂᒃᑯᑦ ᐋᓐᓂᐊᕐᓇᕈᓐᓇᕐᒪᑕ. ᖃᐅᔨᒪᔪᖃᑦᑎᐊᕆᐊᓕᒃ ᑕᒪᒃᑯᓂᖓ ᑲᒪᓗᓂ ᐊᒻᒪᓗ 
ᒪᑭᒪᔪᓐᓇᑦᑎᐊᕐᓗᑕ ᖃᐅᔨᓴᑦᑎᐊᕈᓐᓇᕐᓂᐊᕋᑦᑕ. ᑕᐃᒪᐃᓐᓂᑎᓐᓄᑦ, ᑕᒪᒃᑯᓂᖓ ᐱᕙᓪᓕᐊᒍᑎᖃᖅᐸᓪᓕᐊᕗᒍᑦ 
ᐃᖅᑲᓇᐃᔮᖃᖅᑐᑕ ᑲᒪᑦᑎᐊᓂᒃᑯᑦ ᐅᔾᔨᕈᓱᑦᑎᐊᓂᒃᑯᓪᓗ. ᑕᒪᓐᓇ ᐊᓪᓚᕕᑦᑎᓐᓂ ᑲᒪᒋᔭᐅᓲᖅ ᒫᓐᓇ ᐊᐅᓚᓂᖃᙱᑲᓚᐅᕐᒪᑦ 
ᐊᒻᒪᓗ ᐃᓚᖓ ᓄᑕᖅᑲᓄᑦ ᒪᒃᑯᑦᑐᓄᓪᓗ ᑭᒡᒐᖅᑐᐃᔨᑉ ᐱᖁᔭᖓ ᑕᒪᒃᑯᓄᖓ ᑲᒪᒋᐊᖃᖅᑎᓪᓗᒋᑦ ᐱᖁᔭᖅᑎᒍᑦ ᓱᓕ 
ᑲᒪᒋᔭᕆᐊᑐᙱᑕᕗᑦ.

ᑐᓴᐅᒪᖃᑎᒌᖕᓂᖅ ᐊᒻᒪᓗ ᐃᓄᐃᑦ ᑭᒃᑯᑐᐃᓐᓇᐃᑦ ᑐᓴᐅᒪᑎᓐᓂᖅᓴᕆᓇᓱᐊᖅᑐᒋᑦ
ᓄᑕᖅᑲᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᐃᔨᑉ ᐊᓪᓚᕝᕕᐊ ᐱᖁᔭᖅᑎᒍᑦ ᒪᓕᓪᓗᑎᑦ ᐅᔾᔨᕈᓱᓕᖅᑎᑦᑎᔭᕆᐊᓖᑦ ᓄᓇᕗᒻᒥᐅᑕᓂᑦ ᓱᕈᓰᑦ 
ᐱᔪᓐᓇᐅᑎᖏᓐᓂᑦ ᐊᒻᒪᓗ ᐊᓪᓚᕕᑦᑕ ᐱᓇᓱᐊᒐᖓᓂᒃ ᐱᖁᔭᖅᑎᒍᑦ. ᑕᐃᒫᒃᓴᐃᓐᓇᕐᓗ ᓇᓕᒧᓐᓂᖃᖅᑐᒃᑯᑦ ᐱᒻᒪᕆᐅᔪᖅ 
ᐃᖅᑲᓇᐃᔮᕆᓲᕗᑦ ᑕᒪᒃᑯᓂᖓ ᐱᕕᖃᖅᑎᑦᑎᓂᖏᑦ ᓈᓚᑦᑎᑦᑎᓂᖃᖅᑐᑦ ᓄᓇᕗᒻᒥᐅᑕᓂᑦ ᐊᒻᒪᓗ ᐃᓕᑉᐹᓪᓕᕐᕕᒋᓗᒋᑦ 
ᐱᔾᔪᑎᓂᑦ ᐊᑦᑐᐃᓂᖃᖅᑐᓂᑦ ᒪᒃᑯᑦᑐᑦ ᐱᓪᓗᒋᑦ.

ᑭᒃᑯᑐᐃᓐᓇᐃᑦ ᐃᓄᐃᑦ ᐅᔾᔨᕈᓱᓕᖅᑎᓲᕆᕙᕗᑦ ᖃᓄᕈᓘᔮᓗᒃ ᓲᕐᓗᒃ ᐃᒪᓐᓇᐃᓕᐅᕈᓐᓇᓲᖑᔪᒍᑦ: ᐅᓂᒃᑳᖃᑦᑕᕐᓗᑕ ᐊᒻᒪᓗ 
ᑲᑎᒪᑎᑦᑎᓪᓗᑕ ᑐᑭᓯᒋᐊᖅᑎᑎᓪᓗᑕ, ᓄᓇᓕᓐᓂ ᐃᖅᑲᓇᐃᔭᖃᑎᖃᕆᐊᕋᓱᐊᖅᑐᑕ, ᐊᑭᑦᑐᕋᐅᑎᑎᑦᑎᓪᓗᑕ, ᑐᑭᓯᒋᐊᕈᑎᓂᑦ 
ᑎᑎᕋᖅᑐᑕ, ᐃᓄᐃᑦ ᑭᒃᑯᑐᐃᓐᓇᐃᑦ ᖃᓄᐃᓕᐅᖅᑎᓪᓗᒋᑦ ᐃᓚᐅᖃᑕᐅᓪᓗᑕ, ᐊᒻᒪᓗ ᐊᓪᓚᕕᑦᑕ ᐃᑭᐊᖅᑭᕕᖓ 
ᐋᖅᑭᐅᒪᑎᖃᑦᑕᖅᑐᒍ (www.rcynu.ca). ᑕᒪᒃᑯᐊᓕᒫᑦ ᖃᓄᐃᓕᐅᕈᑎᒋᓲᕗᑦ ᐊᑕᐅᓯᑯᓗᒻᒥᒃ ᑎᑭᑦᑎᓇᓱᐊᖅᑐᑦ: 
ᐃᖅᑲᓇᐃᔭᖃᑎᖃᕆᐊᕋᓱᐊᖅᑐᑕ ᐃᖅᑲᓇᐃᔭᖃᑎᖃᐃᓐᓇᕋᓱᐊᖅᑐᑕᓗ ᓱᕈᓯᕐᓂᑦ, ᒪᒃᑯᑦᑐᓂᑦ, ᐃᓚᒌᓂᑦ, ᐊᒻᒪᓗ ᐊᒥᓱᓂᑦ 
ᓄᓇᕗᒻᒥᐅᑕᓂᑦ ᓄᓇᑦᑕ ᒪᒃᑯᑦᑐᖏᓐᓂᑦ ᐱᓕᕆᐊᖃᖃᑕᐅᓇᓱᐊᓲᓂᑦ.

ᐱᓇᓱᐊᒐᖅ ᓯᕗᓪᓕᖅ: ᓂᐱᖃᕆᐊᖅᑎᑦᑐᒋᑦ ᓂᐱᖏᑦ ᓱᕈᓰᑦ ᒪᒃᑯᒃᑐᓪᓗ ᓄᓇᕗᒻᒥ ᖃᐅᔨᒪᓇᑦᑎᐊᖁᓪᓗᒍ ᓄᓇᕗᑦ ᒐᕙᒪᖏᑦ 
ᓈᓚᖃᑦᑕᕋᓗᐊᕐᒪᖔᑕ ᐃᓱᒪᒃᓴᖅᓯᐅᕈᑎᖃᕐᓗᑎᓪᓗ ᐃᓱᒪᒋᔭᒥᓂᒃ ᐊᒻᒪᓗ ᐃᓱᒫᓘᑎᒋᔭᒥᓂᒃ, ᐊᑐᓂ ᐊᒻᒪᓗ ᑕᒪᐃᓐᓂ.

ᖃᓄᖅ ᑕᒪᓐᓇ ᑐᑭᖃᕐᒪᖔᖅ: ᐃᓱᒪᓕᐅᖅᑏᑦ ᐃᓱᒪᒋᔭᐅᔪᓂᑦ ᑐᓴᕆᐊᕈᓐᓇᓲᖑᙱᓗᐊᕐᒪᑕ ᓱᕈᓰᑦ ᒪᒃᑯᒃᑐᓪᓗ ᐃᓱᒪᒋᔭᒥᓂᑦ.
ᑭᓯᐊᓂᓕ ᒪᓕᑦᑐᒍ ᑲᑎᒪᔨᖏᑦ ᓱᕈᓰᑦ ᐱᔪᓐᓇᐅᑎᖏᑕ, ᒪᒃᑯᓐᓂᖅᓴᐃᑦ ᐃᓄᐃᑦ ᐱᔪᓐᓇᐅᑎᖃᖅᑐᑦ ᐃᓚᐅᖃᑕᐅᓗᑎᑦ 
ᐃᓱᒪᓕᐅᕈᑕᐅᓂᐊᖅᑎᓪᓗᒋᑦ ᐊᑦᑐᐃᓂᖃᕋᔭᖅᑐᓂᑦ ᐃᓅᓯᖏᓐᓂᑦ. ᐊᓪᓚᕝᕕᕗᑦ ᐃᓕᓴᖅᓯᓯᒪᕗᖅ ᒪᒃᑯᓐᓂᖅᓴᐃᑦ ᐃᓄᐃᑦ 
ᒐᕙᒪᒃᑯᓐᓄᑦ ᐃᓱᒪᓕᐅᕈᑕᐅᑐᐃᓐᓇᕆᐊᖃᙱᒻᒪᑕ ᑭᓯᐊᓂᓕ ᐃᑲᔪᕆᐊᓖᑦ ᑐᑭᖃᑦᑎᐊᖅᑐᒃᑯᑦ ᐋᖅᑭᒍᑎᒋᔭᐅᓗᑎᑦ 
ᐃᓱᒪᓕᐅᕈᑎᒋᔭᐅᓂᖏᑦ, ᐱᓕᕆᐊᑦ ᐊᑐᐊᒐᓪᓗ.

ᐊᕐᕌᒎᓕᖅᑐᓂᑦ ᓯᕗᓪᓕᖅᐹᖏᓐᓂ ᐊᐅᓚᓂᖃᖅᑎᓪᓗᑕ ᐃᑲᔪᕆᐊᙵᓚᐅᖅᓯᒪᔪᒍᑦ ᐊᑐᓂ ᓱᕈᓯᕐᓂᑦ ᒪᒃᑯᒃᑐᓂᓪᓗ 
ᐃᓱᒫᓘᑎᒋᔭᒥᓂᒃ ᐅᖃᐅᓯᖃᖅᑐᑕ ᒐᕙᒪᒃᑯᑦ ᐱᔨᑦᑎᕋᖅᑎᖏᓐᓄᑦ. ᓯᕗᒧᐊᑦᑐᑕᓗ, ᑕᒪᓐᓇ ᐱᓕᕆᐊᕇᓐᓇᖅᐸᕗᑦ ᓱᓕ. 
ᓂᐱᖃᕆᐊᕐᔫᒥᑎᓐᓇᓱᐊᓲᕆᒻᒥᔭᕗᑦ ᓂᐱᖏᑦ ᓱᕈᓰᑦ ᒪᒃᑯᒃᑐᓪᓗ ᐃᓚᐅᖃᑕᐅᓂᖅᓴᐅᓕᖅᑎᑦᑐᒋᑦ ᐊᓪᓚᕕᑦᑎᓐᓂ ᓲᕐᓗᒃ ᐊᒥᓱᑦ 
ᐃᓄᐃᑦ ᐊᑦᑐᖅᑕᐅᓂᖃᖅᑎᓪᓗᒋᑦ ᖃᐅᔨᓴᕆᐊᙵᖃᖃᑦᑕᖅᑐᑕ ᐊᖏᓂᖅᓴᓂᑦ ᐱᔾᔪᑎᓂᑦ ᐊᑦᑐᐃᓂᖃᖃᑦᑕᑎᓪᓗᒋᑦ ᓱᕈᓯᕐᓂᑦ 
ᒪᒃᑯᒃᑐᓂᓪᓗ ᐊᒻᒪᓗ ᐅᖃᐅᓯᖃᖅᑐᑕ ᑭᒃᑯᑐᐃᓐᓇᕐᓄᑦ ᐃᓄᖕᓄᑦ ᓱᕈᓰᑦ ᒪᒃᑯᒃᑐᓄᓪᓗ ᑐᕌᖓᔪᓂᑦ ᐱᔾᔪᑎᓂᑦ.

ᐱᓇᓱᐊᒐᖅ ᑭᖑᓪᓕᖅ: ᐊᐅᓚᑎᓪᓗᒍ ᓄᑕᖅᑲᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᐃᔨᑉ ᐊᓪᓚᕝᕕᐊ ᐃᑲᔪᖅᑐᐃᓂᖃᖅᑐᒃᑯᑦ ᐱᐅᔪᒥᒃ 
ᐊᔭᐅᕆᓂᕐᒧᑦ ᐱᔨᑦᑎᕋᕐᓂᐊᖅᑐᑕ ᓱᕈᓯᕐᓄᑦ, ᒪᒃᑯᒃᑐᓄᓪᓗ ᐊᒻᒪᓗ ᐃᓚᖏᓐᓄᑦ.

ᖃᓄᖅ ᑕᒪᓐᓇ ᑐᑭᖃᕐᒪᖔᖅ: ᓄᑕᖅᑲᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᐃᔨᑉ ᐊᓪᓚᕝᕕᐊ ᓄᑖᖑᒻᒪᑦ ᑎᒥᐅᓪᓗᓂ ᓄᓇᕗᒻᒥ. 2014-
16− ᖑᑎᓪᓗᒍ ᐱᕐᔪᐊᖑᓪᓗᑎᑦ ᐊᕐᕌᒎᓚᐅᖅᑐᑦ ᐱᒻᒪᕆᐅᔪᒃᑯᑦ ᐊᓪᓚᕝᕕᕗᑦ ᐋᖅᑭᓱᖅᑐᒍ, ᐃᓕᓴᖅᓯᓯᒪᕗᒍᑦ 
ᐱᓕᕆᐊᒃᓴᖃᖅᑐᒻᒪᕆᐅᕗᒍᑦ ᓱᓕ ᐊᕐᕌᒎᓂᐊᖅᑐᓂᑦ. ᐊᓪᓚᕕᕗᑦ ᐊᐅᓚᓂᖃᕆᐊᙵᖅᑎᓪᓗᒍ, ᑐᙵᕕᕗᑦ 
ᓴᙵᑦᑎᓐᓇᓱᐊᖏᓐᓇᕐᓂᐊᖅᑕᕗᑦ. ᑕᒪᓐᓇ ᐱᓕᕆᓂᐊᕐᓂᕋᖅᓯᒪᓂᕗᑦ ᐱᕙᓪᓕᐊᖏᓐᓇᕐᓗᑕ ᐱᐅᓯᕚᓪᓖᓐᓇᕋᓱᐊᕐᓗᑕ 
ᖃᐅᔨᒪᑦᑎᐊᑎᑦᑎᓂᐊᖅᑐᖅ ᐊᓪᓚᕝᕕᕗᑦ ᐱᐅᔪᒥᒃ ᐊᔭᐅᕆᓂᕐᒧᑦ ᐱᓕᕆᐊᖃᐃᓐᓇᓂᐊᕐᒪᑦ ᐱᔨᑦᑎᕋᕈᑕᐅᑦᑎᐊᕐᓂᐊᖅᑐᑎᑦ 
ᒪᓕᑦᑐᒋᑦ ᑭᙴᒪᖏᔭᖏᑦ ᒪᒃᑯᓐᓂᖅᓴᐃᑦ ᓄᓇᕗᒻᒻᒥᐅᑕᐅᔪᑦ ᐃᓚᖏᓪᓗ.

 
 
ᐱᓇᓱᐊᒐᖅ ᐱᖓᔪᐊᑦ: ᓄᓇᕗᒻᒥᐅᑦ ᑐᑭᓯᕚᓪᓕᖅᑏᓐᓇᕋᓱᐊᖃᑦᑕᕐᓗᒋᑦ ᓱᕈᓰᑦ ᐱᔪᓐᓇᐅᑎᖏᓐᓂᑦ ᐊᒻᒪᓗ 
ᐱᓕᕆᐊᕆᒋᐊᖃᓲᖏᑦ ᐱᓇᓱᐊᒐᖏᓪᓗ ᐱᖁᔭᖅᑎᒍᑦ ᓄᑕᖅᑲᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᐃᔨᑉ ᐊᓪᓚᕝᕕᐊᑕ.

ᖃᓄᖅ ᑕᒪᓐᓇ ᑐᑭᖃᕐᒪᖔᖅ: ᑲᑐᔾᔨᖃᑎᒌᒋᔭᕗᑦ ᐱᒋᐊᓕᖅᐸᓪᓕᐊᑐᐃᓐᓇᕐᒪᑦ ᐊᒻᒪᓗ ᐃᖅᑲᓇᐃᔮᒃᓴᖃᖅᑐᒻᒪᕆᐅᕗᒍᑦ ᓱᓕ 
ᐅᔾᔨᕈᓱᓕᖅᑎᑦᑎᓗᑕ ᐊᒻᒪᓗ ᑐᑭᓯᐅᓂᖅᓴᐅᓕᕐᓗᓂ ᐱᓕᕆᐊᒃᓴᕗᑦ, ᓄᑕᖅᑲᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᐃᔨᑉ ᐱᖁᔭᖓ ᐊᒻᒪᓗ 
ᓄᓇᕐᔪᐊᕐᒥ ᓄᓇᓕᕐᔪᐊᑦ ᑲᑎᒪᔨᖏᑦ ᓱᕈᓯᑉ ᐱᔪᓐᓇᐅᑎᖏᓐᓄᑦ. ᑕᐃᒪᐃᓐᓂᑎᓐᓄᑦ, ᐊᓪᓚᕝᕕᕗᑦ ᐱᓕᕆᐊᖃᕐᓂᖅᓴᐅᕗᖅ 
ᐃᓄᐃᑦ ᑭᒃᑯᑐᐃᓐᓇᐃᑦ ᖃᐅᔨᒪᓂᖅᓴᐅᓕᕐᓗᑎᑦ. ᐃᖅᑲᓇᐃᔮᖃᖅᑐᒍᑦ ᖃᐅᔨᒪᓇᑦᑎᐊᑎᑦᑎᓪᓗᑕ ᓱᕈᓰᑦ ᒪᒃᑯᒃᑐᓪᓗ ᐃᓚᖏᓪᓗ 
ᐅᕙᑦᑎᓐᓄᑦ ᐃᑲᔪᖅᑐᖅᑕᐅᔪᒪᔪᑦ ᐊᑲᐅᒃᓴᕐᓂᐊᕐᒪᑕ ᐃᑲᔪᖅᑕᐅᓇᓱᐊᕐᓗᑎᑦ ᐅᕙᑦᑎᓐᓄᑦ. ᐱᓇᓱᐊᒐᖃᐃᓐᓇᕆᕗᒍᑦ ᐊᓯᖏᑦ 
ᑎᒍᒥᐊᖅᑎᐅᖃᑕᐅᓪᓗᐊᖅᑐᑦ ᐊᔾᔨᕈᓱᓐᓂᖅᓴᐅᓂᐊᕐᒪᑕ ᐊᒻᒪᓗ ᑐᑭᓯᐅᒪᓂᖅᓴᐅᓕᕐᓗᑎᑦ ᐊᓪᓚᕕᑦᑎᓐᓂᑦ, ᐱᖃᓯᐅᑎᓗᒋᑦ 
ᑖᒃᑯᑑᙱᒻᒥᔫᒐᓗᐊᑦ ᐱᔨᑦᑎᕋᖅᑎᐅᓪᓗᐊᖅᑐᑦ, ᒐᕙᒪᒃᑯᑦ ᐱᓕᕆᕝᕕᖏᑕ ᐊᖓᔪᖅᑳᖏᑦ ᐊᒻᒪᓗ ᓄᓇᓕᓐᓂ ᓯᕗᓕᖅᑎᐅᔪᑦ.

ᐊᓪᓚᕕᑦᑕ ᐱᓇᓱᐊᒐᖏᑦ
ᐱᓇᓱᐊᒐᕆᔭᐅᓗᐊᙳᐊᕐᓂᐊᖅᑐᑦ 2020-2023 ᐱᓕᕆᕝᕕᑦᑕ ᐸᕐᓇᐅᑎᖏᑦ ᐅᑯᐊᖑᕗᑦ:

2 ᑲᓇᑕᒥ ᑲᑎᒪᔨᖏᑦ ᓄᑕᖅᑲᓄᑦ ᒪᒃᑯᒃᑐᓄᓪᓗ ᐊᔭᐅᕆᔩᑦ ᐃᓕᒌᖑᕗᑦ ᓱᕈᓰᑦ ᑭᒡᒐᖅᑐᐃᔨᖏᑦ ᑲᓇᑕᓕᒫᕐᒥ ᐱᓇᓱᐊᒐᖃᐅᖅᑐᑎᑦ ᐱᖁᔭᖅᑎᒍᑦ 
ᐃᑲᔪᖅᑐᐃᓗᑎᑦ ᐱᔪᓐᓇᐅᑎᖏᓐᓂᑦ ᓄᑕᖅᑲᑦ ᒪᒃᑯᒃᑐᓪᓗ ᐊᒻᒪᓗ ᓂᐱᖏᑦ ᐊᑐᖅᑕᐅᔫᒥᑕᑎᑕᐅᓇᓱᐊᓲᖑᓪᓗᑎᑦ. ᑲᑎᒪᔨᑎᒍᑦ, ᐊᔭᐅᕆᔨᒃᑯᑦ ᓇᓗᓇᐃᖅᓯᓲᑦ 
ᐃᓱᒫᓘᑎᒋᔭᐅᔪᓂᑦ ᐊᔾᔨᒌᑦᑐᒡᒍᑕᓂᑦ ᐊᒻᒪᓗ ᐃᖅᑲᓇᐃᔮᖃᓲᑦ ᐊᖅᑭᒃᓱᐃᓇᓱᐊᖅᑐᑎᑦ ᖃᓄᖅ ᐱᔾᔪᑕᐅᔪᑦ ᑲᒪᒋᔭᐅᒐᔭᕐᒪᖔᕐᒥᒃ ᑲᓇᑕᓕᒫᕐᒥ.

4

6

ᐱᓇᓱᐊᒐᕗᑦ ᑎᓴᒪᖓᑦ: ᐃᖅᑲᓇᐃᔭᖃᑎᖃᕆᐊᙵᕐᓗᑕ ᓄᓇᕗᑦ ᒐᕙᒪᖏᑕ ᐱᓕᕆᕝᕕᖏᓐᓂᑦ ᐱᐅᓯᕚᓪᓕᖁᓪᓗᒋᑦ ᐱᓕᕆᐊᑦ 
ᐱᔨᑦᑎᕋᕈᑎᖏᓪᓗ ᓱᕈᓱᕐᓄᑦ ᒪᒃᑯᒃᑐᓄᓪᓗ ᓄᓇᕗᒥ.

ᖃᓄᖅ ᑕᒪᓐᓇ ᑐᖃᕐᒪᖔᖅ: ᑭᒡᒐᖅᑐᐃᔨ ᓱᕈᓯᕐᓂᑦ ᒪᒃᑯᑦᑐᓂᓪᓗ ᐱᖁᔭᖓ ᐅᖃᖅᓯᒪᕗᖅ ᑭᒡᒐᖅᑐᐃᔨᐅᔪᖅ 
ᐊᑐᓕᖅᑎᑦᑎᔭᕆᐊᓕᒃ ᐃᓄᐃᑦ ᐃᓕᖅᑯᓯᑦᑎᐊᕚᓗᖏᓐᑦᓂ ᐱᒻᒪᕆᒋᔭᖏᓐᓂᑦ ᐱᓕᕆᐊᕐᒥᓂᒃ ᑲᒪᑎᓪᓗᒍ ᓴᙱᓂᕆᔭᖏᓐᓂᓪᓗ 
ᑲᒪᑎᓪᓗᒍ. ᐊᒻᒪᓗᒃᑲᓐᓂᖅ, ᓄᑕᖅᑲᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᐃᔨᑉ ᐱᖁᔭᖓ ᐅᖃᖅᓯᒪᓪᓚᑦᑖᕆᕗᖅ ᐃᓱᒫᓘᑎᐅᔪᑦ ᓱᕈᓯᕐᓄᑦ 
ᒪᒃᑯᑦᑐᓄᓪᓗ ᐋᖅᑭᒍᑕᐅᔭᕆᐊᓖᑦ ᐊᐅᓚᓂᒃᑯᑦ ᐃᖅᑲᓇᐃᔭᖃᑎᒌᑦᑐᖃᕐᓗᓂ ᐊᒻᒪᓗ ᐃᑉᐱᒍᓱᑦᑎᐊᕐᓂᒃᑯᑦ. ᐊᓪᓚᕝᕕᕗᑦ 
ᐅᑉᐱᕈᓱᒃᑐᒻᒪᕆᐅᕗᖅ ᑐᙵᕕᖏᑦ ᐱᓕᕆᖃᑎᒌᖕᓂᖅ/ᐃᑲᔪᖃᑎᒌᖕᓂᖅ ᐊᑐᖅᑕᐅᔭᕆᐊᖃᕐᒪᑦ ᐱᐅᓯᕚᓪᓕᖅᑕᐅᖁᓪᓗᒋᑦ 
ᐃᓅᓯᖏᑦ ᓱᕈᒪᓰᑦ ᒪᒃᑯᑦᑐᓪᓗ ᓄᓇᕗᒥ ᐊᑐᕈᒪᔭᖏᑦ ᐊᑐᖅᑕᐅᒍᓐᓇᖅᓯᓂᐊᕐᒪᑕ.

ᑕᒪᓐᓇ ᐃᓱᒪᒋᒋᐊᖅᑐᒍ, ᐱᕐᔪᐊᒻᒪᕆᐊᓘᕗᖅ ᐊᓪᓚᕝᕕᕗᑦ ᐃᖅᑲᓇᐃᔭᖃᑎᖃᑦᑎᐊᓕᕐᓗᑎᑦ ᓄᓇᕗᑦ ᒐᕙᒪᖏᑕ ᐱᓕᕆᕝᕕᖏᓐᓂᑦ. 
ᐊᓪᓚᕝᕕᕗᑦ ᐸᕐᓇᓯᒪᒋᕗᖅ ᑕᒪᓐᓇ ᐊᑐᕐᓂᐊᕋᒥᐅᒃ ᑲᑐᔾᔨᖃᑦᑕᕐᓗᑎᑦ ᑐᑭᓯᒋᐊᕈᑎᓂᑦ ᐱᓇᓱᐊᒐᖏᑦ ᐱᓪᓗᒋᑦ; 
ᓇᓗᓇᐃᔭᐃᖃᑦᑕᕐᓗᓂ ᖃᓄᖅ ᐃᖅᑲᓇᐃᔮᖏᑦ ᐊᑦᑐᐃᓂᖃᕐᓂᐊᕐᒪᖔᑕ ᐃᖅᑲᓇᐃᔮᖏᓐᓄᑦ ᐱᓕᕆᕝᕕᓄᑦ; ᐊᒻᒪᓗ 
ᓱᖅᑯᐃᓇᑦᑎᐊᖅᑐᑯᓗᖕᓂᒃ ᑐᑭᓯᒋᐊᖅᑎᑦᑎᖃᑦᑕᕐᓗᑎᑦ ᐱᖁᔭᖅᑎᒍᑦ ᒪᓕᑦᑕᐅᔭᕆᐊᓕᖏᓐᓂᑦ ᑭᒡᒐᖅᑐᐃᔨ ᓱᕈᓯᕐᓂᑦ 
ᒪᒃᑯᑦᑐᓂᓪᓗ ᐱᖁᔭᒍᑦ. ᓄᑕᖅᑲᓄᑦ ᒪᒃᑯᑦᑐᓄᓪᓗ ᑭᒡᒐᖅᑐᐃᔨᑉ ᐊᓪᓚᕝᕕᐊ ᐅᑉᐱᕈᓱᑦᑐᖅ ᑕᒪᓐᓇ ᐊᑐᕆᐊᙵᕐᓂᐅᔪᖅ 
ᐃᑲᔪᖅᑐᐃᓂᖃᕐᓂᐊᕐᒪᑦ ᖃᓄᐃᑦᑑᓂᖓᓂᒃ ᐃᖅᑲᓇᐃᔭᖃᑎᒌᖃᑦᑕᓂᐊᕐᓂᖏᓐᓂᒃ ᑎᑭᑕᐅᖁᓪᓗᒋᑦ ᐊᔾᔨᒌᔾᔫᒥᔪᑦ 
ᖃᓄᐃᓕᐅᕈᑎᒋᔭᐅᓇᓱᐊᖅᑐᑦ.

ᐱᓇᓱᐊᒐᖅ ᑕᓪᓕᒪᖓᑦ: ᒪᑭᒪᔪᓐᓇᖅᓯᓗᑕ ᐱᓕᕆᐊᖃᕐᓂᑎᒍᑦ ᐃᖅᑲᓇᐃᔭᖅᑏᑦ ᐱᓕᒻᒪᓴᖅᑎᓪᓗᒋᑦ ᐱᕙᓪᓕᐊᑎᓪᓗᒋᓪᓗ.

ᖃᓄᖅ ᑕᒪᓐᓇ ᑐᑭᖃᕐᒪᖔᖅ: ᓄᑕᖅᑲᓄᑦ ᒪᒃᑯᑦᑐᓄᓪᓗ ᑭᒡᒐᖅᑐᐃᔨᑉ ᐊᓪᓚᕝᕕᐊ ᓄᓇᕗᒻᒥ ᓯᕗᓕᖅᑎᐅᓂᐊᖅᑐᖅ 
ᑲᑐᔾᔨᒌᖑᓗᓂ ᐱᓕᕆᐊᖃᓗᐊᖅᑐᖅ ᓱᕈᓯᕐᓂᑦ ᐃᑲᔪᖅᑐᐃᔨᐅᓗᓂ ᐊᔭᐅᕆᓂᒃᑯᑦ ᐱᔪᓐᓇᐅᑎᖏᓐᓂᓪᓗ ᑲᒪᒋᔭᖃᖃᑦᑕᕐᓗᓂ. 
ᑕᒪᓐᓇ ᓄᑖᖑᒻᒪᑦ ᐊᒻᒪᓗ ᐊᑐᖅᑕᐅᓚᐅᖅᓯᒪᒐᓂ ᓄᓇᕗᒥ. ᑕᐃᒪᐃᓐᓂᖓᓄᑦ, ᐊᓪᓚᕝᕕᕗᑦ ᐱᓕᕆᐊᖃᓗᐊᙳᐊᕐᓂᐊᖅᑐᖅ 
ᒪᑭᒪᑎᑦᑎᓇᓱᐊᕐᓗᓂ ᑕᒪᒃᑯᓂᖓ ᓇᓗᓇᐃᖅᓯᓪᓗᑎᑦ ᐊᒻᒪᓗ ᐃᖅᑲᓇᐃᔭᖅᑎᑎᓐᓂᑦ ᐱᓕᒻᒪᒃᓴᐃᓇᓱᐊᖃᑦᑕᖅᑐᓂ ᐊᒻᒪᓗ 
ᐱᓕᕆᐊᕐᓂᑦ ᐋᖅᑭᒃᓱᐃᖏᓐᓇᖃᑦᑕᖅᑐᑎᑦ. ᑕᐃᒪᐃᓐᓇᐃᓕᐅᖅᑎᓪᓗᑕ ᖃᐅᔨᒪᓇᑦᑎᐊᖅᑎᑦᑎᒍᑕᐅᔪᑦ ᐃᖅᑲᓇᐃᔭᖅᑎᕗᑦ 
ᐊᔪᙱᑦᑑᓗᑎᑦ ᐅᖃᐅᔾᔨᒋᐊᕈᓐᓇᖃᑦᑕᓂᐊᖅᑐᑦ ᑕᒪᐃᓐᓂ ᑎᒍᒥᐊᖅᑎᐅᖃᑕᐅᔪᓂᑦ ᑲᑐᔾᔨᖃᑎᒌᓂᑦ.

ᐱᓇᓱᐊᒐᖅ ᐱᖓᓲᔪᖅᑐᖅ: ᐃᓚᐅᖃᑕᐅᖏᓐᓇᕐᓗᑕ ᑲᓇᑕᒥ ᐊᕕᑦᑐᖅᓯᒪᔪᓂᑦ/ᑲᓇᑕᑉ ᐅᑭᐅᖅᑕᖅᑐᖓᑕ ᐊᕕᑦᑐᖅᓯᒪᔪᖏᓐᓂᑦ 
ᐃᑲᔪᖅᑐᖁᓪᓗᒍ ᐊᓪᓚᕝᕕᑦᑕ ᐊᔭᐅᕆᓂᕐᒧᑦ ᐱᔨᑦᑎᕋᕈᑎᖏᑦ.

ᖃᓄᖅ ᑕᒪᓐᓇ ᑐᑭᖃᕐᒪᖔᖅ: ᐃᓚᒋᔭᐅᓪᓗᑕ ᑲᓇᑕᒥ ᑲᑎᒪᔨᖏᑦ ᓄᑕᖅᑲᓄᑦ ᒪᒃᑯᒃᑐᓄᓪᓗ ᐊᔭᐅᕆᔩᑦ2, ᐊᓪᓚᕝᕕᕗᑦ 
ᐃᑲᔪᖅᑕᐅᓲᖅ ᐱᓕᕆᔨᒻᒪᕇᑦ ᐃᑲᔪᖅᑐᐃᓪᓗᑎᑦ, ᐊᒻᒪᓗᑦᑕᐅᖅ ᐊᑐᕈᓐᓇᓲᖑᓪᓗᑕ ᐃᑲᔫᑎᒃᓴᓂᑦ, ᐃᓕᖅᑯᓯᑦᑎᐊᕙᐅᓛᖑᔪᓂᑦ 
ᐊᒻᒪᓗ ᖃᐅᔨᓴᕈᑕᐅᓯᒪᔪᓂᑦ. ᐃᓚᒋᔭᐅᓪᓗᑕᓗ ᐃᑲᔪᖅᑐᐃᔾᔪᑎᒋᔭᐅᔪᑦ ᐃᓚᖓᓂᒃ ᓄᑕᖅᑲᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᐃᔨᑉ 
ᐱᖁᔭᖓᓂᒃ ᑲᓇᑕᒥ ᐊᕕᑦᑐᖅᓯᒪᐅᖅᑐᑦ ᐊᖏᖃᑎᒋᓲᕆᓪᓗᒋᑦ ᐊᔭᐅᕆᔨᒃᑯᑦ ᐊᓪᓚᕝᕕᖏᑦ ᑲᓇᑕᒥ. 

ᐃᓱᒪᒋᒋᐊᖅᑐᒍ ᖃᓄᑎᒋ ᐊᓪᓚᕝᕕᐅᔪᖅ ᐊᔪᙱᓐᓂᖓᓂᒃ ᐊᑐᐃᓐᓇᐅᒪᑎᑦᑎᒍᓐᓇᕐᓂᖓᓂᒃ, ᑲᑎᑦᑐᒍᓗ ᓄᑖᖑᓂᖓᓄᑦ ᐊᒻᒪᓗ 
ᖃᓄᑎᒋ ᓄᓇᕗᒻᒥ ᒪᒃᑯᒃᑐᖏᑦ ᐊᐅᓪᓚᖅᑎᑕᐅᓲᖑᓪᓗᑎᑦ ᑲᒪᒋᔭᐅᓂᐊᕐᓗᑎᑦ ᐃᑲᔪᖅᑐᖅᑕᐅᓗᑎᑦ, ᐊᔪᙱᑦᑐᑦ ᐱᓕᕆᔨᒻᒪᕆᐅᔪᑦ 
ᐃᑲᔪᖅᑐᐃᓂᖏᑦ ᑲᓇᑕᒥ ᓄᑕᖅᑲᓄᑦ ᒪᒃᑯᒃᑐᓄᓪᓗ ᐊᔭᐅᕆᔨᐅᕙᑦᑐᑦ ᐱᒻᒪᕆᐅᕗᖅ ᐊᓪᓚᕝᕕᕗᑦ ᐱᕙᓪᓕᐊᖁᓪᓗᒍ 
ᑲᔪᓯᓂᖃᑦᑎᐊᖁᓪᓗᒍᓗ.

ᐅᓂᒃᑲᐅᓯᖃᕐᓂᖅ ᓯᕗᓪᓕᐅᔾᔭᐅᓯᒪᔪᓂᑦ 
ᐱᓕᕆᐊᑦᑎᓐᓂᑦ 2019-2020
ᐃᓱᒪᒋᔭᒥᖕᓂᒃ ᐃᒃᐱᒋᔭᒥᖕᓂᒡᓘᓐᓃᑦ ᑐᓂᓯᖃᑕᐅᓚᐅᖅᑐᑦ ᓄᓇᕗᒻᒥ ᒪᓕᒐᓕᐅᕐᕕᐅᑉ ᐱᑕᖃᕆᐊᖃᕐᓂᕋᖅᑕᖏᓐᓂᒃ 
ᐊᐅᓚᑦᑎᓂᕐᒧᑦ ᑭᒡᒐᖅᑐᐃᔨᒃᓴᒧᑦ ᓄᑕᖅᑲᓄᑦ ᒪᒃᑯᒃᑐᓄᓪᓗ ᐊᔭᐅᖅᑐᐃᔨᐅᓇᔭᖅᑐᒧᑦ ᑐᑭᒧᐊᒍᓐᓇᖁᓪᓗᒍ 
ᒪᓕᒐᓕᐊᖑᓚᐅᖅᑐᖅ ᐅᑭᐅᓂᒃ−ᑕᓪᓕᒪᓂᒃ ᕿᒥᕐᕈᔭᐅᓂᖃᕐᓂᖓᓄᑦ. 

 ᖃᓄᐃᓕᖓᓂᖓ:
 •  ᓄᑕᖅᑲᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᐃᔨᖓᑦᑕ ᑎᑎᕋᕐᕕᐊ ᕿᒥᕐᕈᐊᓂᓚᐅᖕᒪᑕ ᒪᓕᒋᐊᓕᖕᓂᑦ ᐊᐅᓚᑦᑎᔾᔪᑎᒃᓴᓂᒡᓗ  
  ᑭᒡᒐᖅᑐᐃᔨ ᓄᑕᖅᑲᓄᑦ ᒪᒃᑯᒃᑐᓄᓪᓗ ᐱᖁᔭᖓᓂᑦ. 

ᕿᓂᖅᓴᒃᑲᓐᓂᕐᓗᓂ ᖃᓄᒃᑲᓐᓂᖅ ᐊᖓᔪᖅᑳᖑᔪᑦ ᐱᓕᕆᖃᑕᐅᔪᓐᓇᕐᒪᖔᑕ ᒪᒃᑯᒃᑐᓕᕆᕝᕕᐅᑉ 
ᐊᔭᐅᖅᑐᕈᑎᒋᓇᓱᐊᖅᑕᖏᓐᓂᒃ. 

 ᖃᓄᐃᓕᖓᓂᖓ: 
 •  ᐱᕙᓪᓕᐊᖏᓐᓇᖅᑑᒐᓗᐊᖅ ᐃᓚᒌᓄᑦ ᑭᒡᒐᖅᑐᐃᓂᖕᒧᑦ ᐃᓕᓐᓂᐊᓯᓐᓈᑦ ᑲᑎᒪᓯᓐᓈᑦ ᐊᓯᖏᓐᓂᒡᓗ ᐃᓚᐅᑎᑦᑎᓂᖕᓂᑦ  
  ᐊᖓᔪᖅᑳᕆᔭᓂᑦ ᐃᓚᒌᓂᒡᓗ ᓇᓗᓇᐃᕐᑕᐅᓚᐅᖅᑐᑦ.

ᖃᓄᑎᒋ ᑐᓴᐅᒪᔭᐅᑎᒋᖕᒪᖔᖅ ᖃᐅᔨᒋᐊᕋᓱᒡᓗᓂ ᑎᑎᕋᕐᕕᒃ ᐊᒻᒪ ᐱᓕᕆᐊᕆᔭᖏᑦ.

 ᖃᓄᐃᓕᖓᓂᖓ: 
 •  ᑐᓴᕐᕕᒋᓯᒪᕙᕗᑦ ᐊᔾᔨᒌᙱᑦᑑᑎᑦ ᐱᖃᖃᑕᐅᔪᑦ ᐱᔾᔪᑎᓖᑦ ᐅᔾᔨᕈᓱᖕᓂᕆᔭᐅᔪᑦ ᑎᑎᕋᕐᕕᐊᓂᑦ ᐱᓕᕆᐊᒃᓴᖏᓪᓗ.  
  ᖃᐅᔨᓴᖕᓂᐊᖅᐸᕗᑦ ᑕᒪᓐᓇ ᑐᓴᖅᑕᕗᑦ ᐱᓕᕆᐊᕆᓗᒋᓪᓗ ᓇᓗᓇᐃᔭᐃᓗᑕ ᑭᖑᓪᓕᖕᒥᑦ ᖃᓄᐃᓕᐅᒐᒃᓴᒥᑦ  
  ᐅᔾᔨᖅᓱᓕᖅᑎᑦᑎᕚᓪᓕᓂᖕᒥᑦ ᓄᑕᖅᑲᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᐃᔨᐅᑉ ᑎᑎᕋᕐᕕᐊᓂ ᐃᓕᖅᑯᓯᒨᖓᔾᔫᒥᔪᒃᑯᑦ  
  ᑐᑭᓯᓇᕐᔫᒥᔪᒃᑯᓪᓗ.

ᖃᓄᑎᒋ ᐊᑑᑎᖃᖅᑎᒋᖕᒪᖔᖅ ᖁᕝᕙᖅᓴᕈᑕᐅᖃᑦᑕᖅᑐᑦ ᑎᑎᕋᕐᕕᐅᑉ ᐱᓕᕆᐊᖏᓐᓂᒃ ᕿᒥᕐᕈᓗᒋᑦ. 

 ᖃᓄᐃᓕᖓᓂᖓ:
 •  ᐱᓕᕆᐊᖃᖅᑎᓪᓗᑕ ᖃᐅᔨᓇᓱᒡᓗᑕ ᖃᓄᐃᓕᐅᕆᐊᖃᖕᓂᐊᓕᖕᒪᖔᑦᑎᓐᓂᑦ ᐱᓕᕆᐊᕆᓂᐊᕐᓗᒋᑦ ᑐᓴᕐᓯᒪᔭᕗᑦ  
  ᐱᔾᔪᑎᓖᑦ ᐅᔾᔨᕆᔭᐅᓯᒪᓂᖓ ᑎᑎᕋᕐᕕᐅᑉ ᐱᓕᕆᐊᒃᓴᖏᓐᓂᒡᓗ, ᑐᓴᖅᑕᐅᔪᑦ ᐱᔾᔪᑎᓖᑦ ᑎᑎᕋᕐᕕᐅᑉ  
  ᑐᓴᐅᒪᑎᑦᑎᔾᔪᑎᒃᓴᖏᑦ ᕿᒥᕐᕈᔭᐅᓂᐊᖅᑐᑦ ᐃᓱᒪᒋᔭᐅᓗᑎᒡᓗ.

ᐱᒋᐊᖅᑎᑦᑎᓗᓂ ᐱᕈᖅᓴᔭᐅᕙᓪᓕᐊᔾᔪᑎᓂᒃ ᓄᓇᕗᒻᒥ−ᐋᖅᑭᒃᑕᐅᔪᒥᒃ ᓄᑕᖅᑲᐃᑦ ᐱᔪᓐᓇᐅᑎᖏᑦ ᐊᒃᑐᖅᑕᐅᓂᖃᕐᒪᖓᑕ  
ᖃᐅᔨᓴᕈᑎᒧᑦ ᐱᓕᕆᐊᒃᓴᖅ.

 ᖃᓄᐃᓕᖓᓂᖓ:
 •  ᓄᓇᕗᒻᒨᖓᓪᓚᕆᒃᑐᓂᑦ ᓄᑕᖅᑲᐃᑦ ᐱᔪᓐᓇᐅᑎᖏᑦ ᐊᒃᑐᖅᑕᐅᓂᖃᕐᒪᖓᑕ ᖃᐅᔨᓴᕈᑎᒧᑦ ᐱᓕᕆᔾᔪᑎᖏᑦ  
  ᐱᓕᕆᐊᖑᐃᓐᓇᖅᐳᑦ. ᓄᑕᖅᑲᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᐃᔨᐊᑕ ᑎᑎᕋᕐᕕᐊ ᐱᓕᕆᖃᑎᖃᐃᓐᓇᖕᓂᐊᖅᑐᖅ  
  ᐊᖓᔪᖅᑲᐅᑎᐅᔪᓂᑦ ᒐᕙᒪᒃᑯᓐᓄᑦ ᑭᒡᒐᖅᑐᐃᔨᓂᑦ ᐱᐊᓂᒐᓱᒡᓗᒋᑦ ᐱᓕᕆᔾᔪᑎᒃᓴᖅ.

ᐱᓕᕆᐊᖑᔪᑦ ᐊᑲᐅᔪᒃᑯᑦ ᐱᐅᔫᒐᓗᐊᕐᒪᖔᑕ ᑕᒻᒪᖅᓯᒪᔪᖅᓯᐅᖅᑕᐅᓗᑎᒃ ᐃᓅᑉ ᐊᑕᐅᓯᐅᑉ ᐊᔭᐅᖅᑐᕈᑎᒋᓇᔭᖅᑕᖏᓐᓄᑦ 
ᐱᓕᕆᐊᖑᔪᒧᑦ.

 ᖃᓄᐃᓕᖓᓂᖓ:
 •  ᐊᑲᐅᔪᒃᑯᑦ ᐱᐅᔫᒐᓗᐊᕐᒪᖔᑕ ᑎᑎᖅᑲᖏᓐᓂ ᖃᐅᔨᓵᓂᓚᐅᖅᑐᑦ ᐃᓅᑉ ᐊᑕᐅᓯᐅᑉ ᑭᒡᒐᖅᑐᖅᑕᐅᓂᖕᒧᑦ ᐱᓕᕆᐊᕆᔭᑦ  
  ᕕᕗᐊᕆ 2020−ᒥᑦ.

ᒪᑭᑦᑎᓗᓂ ᖃᓄᖅ ᖃᐅᔨᓴᕈᑕᐅᔪᓐᓇᕋᔭᖅᑐᒥᒃ ᐊᑐᓕᖁᔭᐅᔪᑦ ᕿᒥᕐᕈᓂᕐᒥᖔᖅᑐᑦ ᑲᔪᓯᓂᖃᑦᑎᐊᕋᔭᕋᓗᐊᕐᒪᖔᑕ.

 ᖃᓄᐃᓕᖓᓂᖓ:
 •  ᖃᕆᑕᐅᔭᒃᑯᑦ ᖃᐅᔨᓴᕈᑎᑦ ᖃᓄᐃᓕᖓᓕᖕᓂᑦ ᐊᑲᐅᙱᓕᐅᕈᑎᓄᑦ ᑲᔪᓰᓐᓇᖅᑐᑦ.

ᑭᖑᓪᓕᕐᒥ ᓄᓇᓕᖕᓄᑦ ᐳᓚᕋᖃᑦᑕᕐᓂᐅᓚᐅᖅᑐᖅ ᐱᐊᓂᒃᑕᐅᓗᓂ ᐊᒻᒪ ᐱᒋᐊᕐᓗᒋᑦ ᐱᖓᔪᒋᔭᖓᓂᒃ 
ᐊᐅᓪᓚᖃᑦᑕᕐᓂᐅᓂᐊᖅᑐᑦ ᓄᓇᓕᖕᓄᑦ.

 ᖃᓄᐃᓕᖓᓂᖓ:
 •  ᓄᑕᖅᑲᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᐃᔨᐊᑕ ᑎᑎᕋᕐᕕᐊᑕ ᐃᖅᑲᓇᐃᔭᖅᑎᖏᑦ ᖃᐅᔨᓴᕆᐊᖅᑐᓚᐅᖅᑐᑦ 12−ᓂᑦ  
  ᓄᓇᓕᖕᓂᑦ, ᐱᐊᓂᒃᖢᓂᔾᔪᒃ ᐊᐃᑉᐸᖓᓂᑦ ᐳᓚᕋᖕᓂᕆᔭᑦ ᐱᒋᐊᓕᖅᖢᑎᒃᓗ ᐱᖓᔪᖓᓐᓂᑦ ᐳᓚᕋᖕᓂᖏᑦ.   
  ᐅᖃᓪᓚᒋᐊᖅᑐᖃᑦᑕᓚᐅᖅᐳᒍᑦ ᐃᓕᓐᓂᐊᓯᓐᓈᑦ ᑲᑎᒪᓯᓐᓈᑦ ᐃᒻᒥᑦ−ᑭᒡᒐᖅᑐᐃᓂᖕᒨᖓᔪᓂᑦ 500 ᐅᖓᑖᓄᑦ ᒪᒃᑯᒃᑐᓄᑦ  
  ᓄᓇᕗᒻᒥᐅᓕᒫᓂᑦ.

ᑲᑐᔾᔨᖃᑎᒋᓪᓗᒋᑦ ᐃᓕᓐᓂᐊᕐᓂᓕᕆᔩᑦ ᐊᒻᒪ ᐃᓐᕼᐋᐱᑦ ᐃᓕᓐᓂᐊᕐᓂᓕᕆᓂᖅ, ᐱᒋᐊᖅᑎᓪᓗᒍᓗ ᐱᕈᖅᓴᔭᐅᓂᖓ 
ᑭᖑᓪᓕᕐᒥᒃ ᐅᖃᓕᒫᒐᓕᐅᕐᓂᖅ ᓄᑕᖅᑲᐃᑦ ᐱᔪᓐᓇᐅᑎᖏᓐᓂᒃ ᐱᔾᔪᑎᓕᖕᒥᒃ, ᐃᓕᓐᓂᐊᕐᓂᓕᕆᔩᑦ ᓇᓕᒧᒌᒥᒃ 
ᐅᖃᓕᒫᕆᐅᖅᓴᓂᕐᒧᑦ ᑎᑎᕋᕆᐅᖅᓴᓂᕐᒧᑦ ᐱᓕᕆᐊᕆᔭᖓᓂ.

 ᖃᓄᐃᓕᖓᓂᖓ:
 •  ᐋᓂᓗ ᐅᕿᓗ ᐊᓃᕋᔭᒃᑑᒃ, ᐊᐃᑉᐸᕆᔭᐅᓕᖅᑐᑦ ᐅᖃᓕᒫᒐᑦᑎᓐᓂᑦ ᑕᒪᒃᑕ ᐱᔪᓐᓇᐅᑎᖃᖅᑐᒍᑦ ᐅᖃᓕᒫᒐᓂᑦ   
  ᐱᐊᓂᒃᓯᒪᓕᖅᑐᖅ. ᐋᓂᓗ ᐅᕿᓗ ᐊᓃᕋᔭᒃᑑᒃ, ᑖᓐᓇ ᐅᖃᓕᒫᒐᖅ ᓴᓇᔭᐅᓚᐅᖅᑐᖅ ᖁᑦᑎᖕᓂᓕᖕᓃᑦᑐᓄᑦ ᒪᕐᕉᖕᓂᑦ  
  ᐅᖃᓕᒫᖕᓂᖕᒧᑦ ᑐᕌᖓᓪᓗᑎᒃ ᐃᒻᒥᒥᒃ ᖃᓄᐃᙱᑦᑎᐊᖕᓂᖕᒥᑦ, ᐊᓂᒍᐃᔪᓐᓇᕐᓯᓂᖕᓂᓪᓗ, ᓄᓇᓕᖕᓂᓪᓗ−   
  ᐃᓱᒪᒋᔭᖃᕐᔫᒥᓂᖕᓂᑦ. ᐅᐃᒍᓯᒪᔪᑦ ᖃᓄᐃᓕᐅᒐᒃᓴᑦ, ᐃᑲᔫᑎᒃᓴᑦ ᐃᓕᓴᐃᔨᓄᑦ ᑭᓱᒨᖓᔪᓂᑦ ᐃᓕᓐᓂᐊᕐᕕᖕᓂᓪᓗ   
  ᐱᓕᕆᐊᓄᑦ ᐃᓱᒪᓕᐅᕈᑎᒃᓴ, ᓴᖅᑭᑕᐅᕙᓪᓕᐊᕗᑦ ᐅᖃᓕᒫᒐᖕᒦᖃᑕᐅᓂᐊᕐᖢᓂᓄ, ᐃᓕᓐᓂᐊᕐᕕᖕᓄᑦ  
  ᓇᒃᓯᐅᑎᔭᐅᓂᐊᕋᓱᒋᔭᐅᓪᓗᑎᒃ ᓄᓇᕗᓕᒫᒥᑦ 2020-2021 ᐃᓕᓐᓂᐊᕐᓇᐅᑉ ᐊᕐᕌᒍᐊᓂᑦ.

ᐃᖅᑲᓇᐃᔭᖅᑏᑦ ᐃᓕᓐᓂᐊᖅᑎᑕᐅᓗᑎᒃ ᐊᒻᒪ ᐃᖅᑲᓇᐃᔮᒥ ᐱᓕᒻᒪᒃᓴᕐᓂᕐᒧᑦ ᐃᖏᕐᕋᓯᑎᑦᑎᓗᓂ ᐅᑯᓇᓂ: 
ᑐᖁᖓᔪᓕᕆᓂᕐᒧᑦ ᐱᖁᔭᖅ ᐊᒻᒪ ᑲᑎᒪᔩᑦ ᑲᓇᑕᒥᐅᑕᑦ ᓄᑕᖅᑲᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᖅᑎᐅᔪᓄᑦ ᐊᔭᐅᖅᑐᕈᑎᒋᔭᖓ 
ᐃᓕᓐᓂᐊᕐᓂᒃᑯᑦ ᖃᐅᔨᒪᓂᖃᓕᖅᐹᓪᓕᖅᑎᑦᑎᓇᓱᐊᕐᓂᕐᒧᑦ.

 ᖃᓄᐃᓕᖓᓂᖓ:
 •  ᐊᖓᔪᖅᑲᑎᑦ ᐱᓕᕆᖃᑎᒌᖑᔪᓪᓗ ᐱᐊᓂᓚᐅᖅᑐᑦ ᑐᖁᖓᔪᓕᕆᔨᐅᑉ ᐱᖁᔭᖓᓂᑦ ᐃᓕᓐᓂᐊᕐᖢᑎᒃ.

 •  ᓄᑕᖅᑲᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᐃᔨᐊᑕ ᑎᑎᕋᕐᕕᐊ ᐃᓚᐅᓚᐅᖅᑐᑦ ᐊᒥᓱᓂᑦ ᐃᓕᓐᓂᐊᒐᒃᓴᓂᑦ ᑲᓇᑕᒥᑦ ᑲᑎᒪᔨᖏᑦ  
  ᓄᑕᖅᑲᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᖅᑎᐅᔪᓄᑦ, ᐃᓚᐅᓪᓗᑎᒡᓗ ᓄᓇᖃᖅᑳᕐᓯᒪᔪᑦ ᖃᐅᔨᒪᓂᖏᑦ ᑭᒡᒐᖅᑐᐃᓂᐅᓃᓪᓗ,  
  ᖃᐅᔨᓴᖕᓃᓪᓗ, ᐱᕐᕈᓗᐊᕿᓂᐅᔪᓪᓗ ᑐᖁᔪᓄᓪᓗ ᐱᓕᕆᐊᒃᓴᓂᑦ.

ᐃᓚᐅᖃᑕᐅᓗᓂ ᑲᑎᒪᓂᖃᓕᖅᐸᑕ ᑲᑎᒪᔩᑦ ᑲᓇᑕᒥᐅᑕᑦ ᓄᑕᖅᑲᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᖅᑎᐅᔪᓄᑦ ᐱᓕᕆᐊᒃᓴᓄᑦ 
ᐃᓚᓕᐅᑎᓇᔭᖅᑐᓂᒃ.

 ᖃᓄᐃᓕᖓᓂᖓ:
 •  ᓄᑕᖅᑲᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᐃᔨᐊᑕ ᑎᑎᕋᕐᕕᐊ ᐃᓚᐅᓚᐅᖅᑐᑦ ᑲᓇᑕᒥᑦ ᑲᑎᒪᔨᖏᑦ ᓄᑕᖅᑲᓄᑦ ᒪᒃᑯᒃᑐᓄᓪᓗ  
  ᑭᒡᒐᖅᑐᖅᑎᐅᔪᓄᑦ ᑲᑎᒪᓂᖏᓐᓂᑦ ᓯᑎᐱᕆ 2019−ᒥᑦ ᔮᓄᐊᕆ 2020−ᒥᓪᓗ.

 •  ᓄᑕᖅᑲᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᐃᔨᐊᑕ ᑎᑎᕋᕐᕕᐊ ᐃᓚᐅᓚᐅᖅᑐᑦ ᓴᖅᑭᑦᑎᓪᓗᑎᒡᓗ ᑲᓇᑕᒥᑦ ᑎᑎᖅᑲᖅ ᒪᒃᑯᒃᑐᑦ  
  ᐃᒻᒥᓃᕐᐸᖕᓂᖏᓐᓄᑦ ᓴᖅᑭᑕᐅᓚᐅᖅᑐᖅ ᓯᑎᐱᕆ 2019.

 •  ᓯᑎᐱᕆᒥᑦ ᑲᑎᒪᑎᓪᓗᒋᑦ, ᓄᑕᖅᑲᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᐃᔨᐊᑕ ᑎᑎᕋᕐᕕᐊ ᐅᖃᐅᓯᖃᓚᐅᖅᑐᑦ ᐱᓕᕆᐊᓄᑦ   
  ᕿᒥᕐᕈᓂᖕᓂᑦ ᐃᓱᒪᓕᕆᓂᖕᒧᑦ ᐱᔨᑦᑎᕋᐅᑎᓂᑦ.

ᓯᕗᓪᓕᐅᑎᔭᕆᐊᓕᑦ ᐱᒋᐊᕐᓂᐊᖅᑐᑦ 
2020-2023 
ᓯᕗᓪᓕᖅᐸᐅᔾᔭᐅᓯᒪᔪᑦ 2020-2021

 • ᐊᑐᖅᑕᐅᔪᒃᓴᐅᓕᐅᕐᓗᑎᒃ ᐃᓚᓕᐅᔾᔭᐅᔪᓐᓇᖁᓪᓗᒋᑦ ᐊᖓᔪᖅᑳᕆᔭᑦ ᐃᓚᒋᔭᓪᓗ ᑎᑎᕋᕐᕕᖕᒥᑦ ᐱᓕᕆᑎᓪᓗᒋᑦ.

 • ᐊᓯᔾᔩᕙᓪᓕᐊᓂᕐᒧᑦ ᐱᓕᕆᓯᐊᒋᐊᕐᓗᓂ ᑎᑎᕋᕐᕕᐅᑉ ᖃᐅᔨᒪᔭᐅᓂᕆᔭᖓᓂᒃ ᐊᒻᒪ ᑐᓴᐅᒪᖃᑎᒌᖕᓂᖕᒧᓪᓗ ᐅᐸᓗᖓᐃᔭᐅᑎᒥᑦ,  
  ᖃᐅᔨᓴᕐᓂᕐᒥᖔᖅᑐᑦ ᐊᑐᕐᓗᒋᑦ ᖃᓄᒃᑲᓐᓂᖅ ᑎᑎᕋᕐᕕᒃ ᖁᕝᕙᖅᓴᒃᑲᓐᓂᒐᒃᓴᐅᖕᒪᖔᖅ ᐱᓕᕆᐊᒃᓴᖏᓪᓗ, ᑎᑎᕋᕐᕕᐅᓪᓗ  
  ᐱᕚᓕᕈᑎᒃᓴᖏᓐᓂᑦ.

 • ᐱᒋᐊᖅᑎᑦᑎᓗᓂ ᐱᕈᖅᓴᔭᐅᕙᓪᓕᐊᔾᔪᑎᓂᒃ ᓄᓇᕗᒻᒥ−ᐋᖅᑭᒃᑕᐅᔪᒥᒃ ᓄᑕᖅᑲᐃᑦ ᐱᔪᓐᓇᐅᑎᖏᑦ ᐊᒃᑐᖅᑕᐅᓂᖃᕐᒪᖓᑕ  
  ᖃᐅᔨᓴᕈᑎᒧᑦ ᐱᓕᕆᐊᒃᓴᖅ.

 • ᕿᒥᕐᕈᓗᒋᑦ ᖃᐅᔨᓴᕈᑎᕕᓃᑦ ᐊᑐᓕᕐᑎᓪᓗᒋᓪᓗ ᖃᓄᐃᓕᐅᖅᑕᐅᔭᕆᐊᓕᒃ ᐃᓅᑉ ᑭᒡᒐᖅᑐᖅᑕᐅᔫᑉ ᑎᑎᖅᑲᖏᑦᑕ  
  ᖃᐅᔨᓴᖅᑕᐅᔾᔪᑎᖏᓐᓂᑦ.

 • ᓄᓇᓖᑦ ᐃᓚᓕᐅᑏᓐᓇᕐᓗᒋᑦ ᖃᐅᔨᓇᓱᒡᓗᑎᒡᓗ ᖃᓄᖅ ᐱᐅᓯᕚᓪᓕᕈᓐᓇᖕᒪᖔᑦ ᑎᑎᕋᕐᕕᒃ ᓄᓇᕗᒻᒥᑦ.

 • ᓴᖅᑭᑦᑎᕙᓪᓕᐊᖏᓐᓇᕐᓗᑎᒃ ᓄᑕᖅᑲᑦ ᐱᔪᓐᓇᐅᑎᖏᓐᓂᑦ.

 • ᐃᖏᕐᕋᓯᑎᓪᓗᒍ ᑎᑎᕋᕐᕕᐅᑉ ᐋᓐᓂᖅᑐᖃᖅᑎᓪᓗᒍ ᐊᒻᒪ ᐃᓅᔪᓐᓃᖅᑐᖃᖅᑎᓪᓗᒍ ᕿᒥᕐᕈᓂᖕᒧᑦ ᐱᓕᕆᐊᖑᕙᒃᑐᑦ. 

 • ᐃᓄᖕᒨᖓᓪᓚᕆᒃᑐᓂᑦ ᐱᓕᒻᒪᒃᓴᐃᓗᑎᒃ ᐱᕙᓪᓕᐊᔾᔪᑎᒃᓴᓂᒡᓗ ᑎᑎᕋᕐᑯᖕᒥᑦ ᐃᖅᑲᓇᐃᔭᖅᑎᖏᓐᓄᑦ.

 • ᐃᓚᐅᖃᑕᐅᓗᓂ ᑲᑎᒪᓂᖃᓕᖅᐸᑕ ᑲᑎᒪᔩᑦ ᑲᓇᑕᒥᐅᑕᑦ ᓄᑕᖅᑲᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᖅᑎᐅᔪᓄᑦ ᐱᓕᕆᐊᒃᓴᓄᑦ  
  ᐃᓚᓕᐅᑎᓇᔭᖅᑐᓂᒃ ᑲᑎᒪᔨᓄᑦ ᐱᒋᐊᖅᑕᐅᓯᒪᔪᓂᑦ.

ᓯᕗᓪᓕᖅᐸᐅᔾᔭᐅᓯᒪᔪᑦ 2021-2022
 • ᐊᑐᓕᖅᑎᑕᐅᓗᑎᒃ ᐊᖓᔪᖅᑳᓄᑦ ᐃᓚᒋᔭᓄᓪᓗ ᐃᓚᓕᐅᔾᔭᐅᔾᔪᑎᒃᓴᐃᑦ.

 • ᕿᓂᖅᓴᒃᑲᓐᓂᕐᓗᓂ ᖃᓄᒃᑲᓐᓂᖅ ᑎᑎᕋᕐᕕᒃ ᖃᐅᔨᒪᔭᐅᓕᕈᓐᓇᕐᒪᖔᖅ ᓄᓇᕗᒻᒥᑦ.

 • ᕿᓂᖅᓴᕐᓗᓂ ᖃᓄᖅ ᒪᒃᑯᒃᑐᐃᑦ ᐃᓱᒪᓕᐊᕆᓯᒪᔭᒥᖕᓂᒃ ᖃᓄᐃᒃᓴᕐᒪᖔᕐᓘᓐᓃᑦ ᐱᓕᕆᐊᖑᖃᑦᑕᖅᑐᓂᒃ ᒐᕙᒪᒃᑯᑦ  
  ᓯᕗᓕᐅᖅᑎᖏᓐᓂᒃ. 

 • ᓴᖅᑭᑦᑎᕙᓪᓕᐊᖏᓐᓇᕐᓗᑎᒃ ᓄᑕᖅᑲᑦ ᐱᔪᓐᓇᐅᑎᖏᓐᓂᑦ.

 • ᐃᓄᖕᒨᖓᓪᓚᕆᒃᑐᓂᑦ ᐱᓕᒻᒪᒃᓴᐃᓗᑎᒃ ᐱᕙᓪᓕᐊᔾᔪᑎᒃᓴᓂᒡᓗ ᑎᑎᕋᕐᑯᖕᒥᑦ ᐃᖅᑲᓇᐃᔭᖅᑎᖏᓐᓄᑦ.

 • ᕿᒥᕐᕈᓗᑎᒃ ᐊᕐᕌᒍᓄᑦ−5 ᑎᑎᖅᑲᓂᑦ ᐃᓄᖕᒨᖓᔪᑦ ᑭᒡᒐᖅᑐᖅᑕᐅᓪᓗᑎᒃ ᓇᓗᓇᐃᔭᐃᓂᐊᕐᓗᑎᒃ ᖃᓄᐃᑉᐸᓪᓕᐊᕙᒃᑐᓂᑦ  
  ᐱᔾᔪᑕᐅᕙᒃᑐᓂᒡᓗ ᐊᒃᑐᐃᓲ ᓄᑕᖅᑲᑦ ᒪᒃᑯᒃᑐᓂᒡᓗ.

 • ᐱᕈᖅᑎᑦᑎᓗᓂ ᐊᒻᒪ ᑎᑎᖅᑲᑎᒍᑦ ᐃᖏᕐᕋᓯᑎᑦᑎᓗᓂ ᐃᖅᑲᓇᐃᔭᖅᑎᐅᔪᑦ ᐱᓕᕆᐊᒥᖕᓂᒃ ᓈᒻᒪᒃᓴᕐᒪᖓᑕ  
  ᖁᕕᐊᒋᖕᒪᖔᒋᓪᓘᓐᓃᑦ.

 • ᓴᖅᑭᑦᑎᓗᑎᒃ ᐱᐅᓛᓄᑦ ᖃᐅᔨᓴᖅᑕᐅᔾᔪᑎᒃᓴᓂᑦ ᑕᒪᐃᓐᓄᓕᒫᑦ ᑎᑎᕋᕐᕕᖕᒥᑦ ᐱᓕᕆᐊᒃᓴᖃᓲᓂᑦ.

 • ᐃᓚᐅᖃᑕᐅᓗᓂ ᑲᑎᒪᓂᖃᓕᖅᐸᑕ ᑲᑎᒪᔩᑦ ᑲᓇᑕᒥᐅᑕᑦ ᓄᑕᖅᑲᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᖅᑎᐅᔪᓄᑦ ᐱᓕᕆᐊᒃᓴᓄᑦ  
  ᐃᓚᓕᐅᑎᓇᔭᖅᑐᓂᒃ ᑲᑎᒪᔨᓄᑦ ᐱᒋᐊᖅᑕᐅᓯᒪᔪᓂᑦ.

ᓯᕗᓪᓕᖅᐸᐅᔾᔭᐅᓯᒪᔪᑦ 2022-2023
 • ᓴᖅᑭᑦᑎᕙᓪᓕᐊᖏᓐᓇᕐᓗᑎᒃ ᓄᑕᖅᑲᑦ ᐱᔪᓐᓇᐅᑎᖏᓐᓂᑦ.

 • ᐃᓄᖕᒨᖓᓪᓚᕆᒃᑐᓂᑦ ᐱᓕᒻᒪᒃᓴᐃᓗᑎᒃ ᐱᕙᓪᓕᐊᔾᔪᑎᒃᓴᓂᒡᓗ ᑎᑎᕋᕐᑯᖕᒥᑦ ᐃᖅᑲᓇᐃᔭᖅᑎᖏᓐᓄᑦ.

 • ᕿᒥᕐᕈᓗᒋᑦ ᖃᐅᔨᓴᕈᑎᕕᓃᑦ ᐊᑐᓕᕐᑎᓪᓗᒋᓪᓗ ᖃᓄᐃᓕᐅᖅᑕᐅᔭᕆᐊᓕᒃ ᐃᓅᑉ ᑭᒡᒐᖅᑐᖅᑕᐅᔫᑉ ᑎᑎᖅᑲᖏᑦᑕ  
  ᖃᐅᔨᓴᖅᑕᐅᔾᔪᑎᖏᓐᓂᑦ.

 • ᐃᓚᐅᖃᑕᐅᓗᓂ ᑲᑎᒪᓂᖃᓕᖅᐸᑕ ᑲᑎᒪᔩᑦ ᑲᓇᑕᒥᐅᑕᑦ ᓄᑕᖅᑲᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᖅᑎᐅᔪᓄᑦ ᐱᓕᕆᐊᒃᓴᓄᑦ  
  ᐃᓚᓕᐅᑎᓇᔭᖅᑐᓂᒃ ᑲᑎᒪᔨᓄᑦ ᐱᒋᐊᖅᑕᐅᓯᒪᔪᓂᑦ.

ᐅᐃᒍᖓ ᐃ: ᑮᓇᐅᔭᑦ ᓇᐃᓈᖅᓯᒪᓂᖏᑦ

ᐱᓕᕆᕝᕕᑉ ᓇᐃᓈᖅᓯᒪᓂᖏᑦ

2019 – 2020 
ᑮᓇᐅᔭᖅᑐᕈᑎᒃᓴᑦ

ᓇᓚᐅᒃᑖᖅᑕᐅᓯᒪᓂᖏᑦ

2020 – 2021 
ᑮᓇᐅᔭᖅᑐᕈᑎᒃᓴᑦ 

ᓇᓚᐅᒃᑖᖅᑕᐅᓯᒪᓂᖏᑦ

2021 – 2022 
ᐸᕐᓇᑕᐅᓯᒪᔪᑦ

2022 – 2023 
ᐸᕐᓇᑕᐅᓯᒪᔪᑦ

$000 ᐃᖅᑲᓇᐃᔮᒃᓴᑦ $000 ᐃᖅᑲᓇᐃᔮᒃᓴᑦ $000 ᐃᖅᑲᓇᐃᔮᒃᓴᑦ $000 ᐃᖅᑲᓇᐃᔮᒃᓴᑦ

ᑮᓇᐅᔾᔭᒃᓵᑦ 1,426 9 1,441 9 1,441 9 1,441 9

ᐊᐃᑦᑑᓯᐊᑦ ᐊᒻᒪᓗ ᐃᑲᔫᓯᐊᑦ _ _ _ _

ᐊᓯᖏᑦ ᐊᐅᓚᑦᑎᓂᕐᒧᑦ 
ᐋᖅᑭᐅᒪᐃᓐᓇᕈᑎᓄᓪᓗ

ᐊᐅᓪᓚᕈᑏᑦ ᐃᖏᕐᕈᔾᔪᑏᓪᓗ 195 180 180 180

ᓱᓇᒃᑯᑖᑦ ᐊᑐᖅᑕᐅᔭᕆᐊᓖᓪᓗ 145 145 145 145

ᓂᐅᕕᐊᖑᓯᒪᔪᑦ ᐱᔨᑦᑎᕋᕈᑏᑦ 65 65 65 65

ᑳᓐᑐᕌᒃᑦ−ᓯᓂᕐᒧᑦ ᐱᔨᑦᑎᕋᕈᑎᓄᑦ 250 250 250 250

ᐊᑭᓕᕆᐊᓖᑦ ᐊᑭᓕᐅᑕᐅᔪᓪᓗ 20 20 20 20

ᐊᑦᑐᕋᒃᓴᑦ ᐱᖁᑏᑦ 19 15 15 15

ᖃᕋᓴᐅᔭᐃᑦ ᖃᕋᓴᐅᔭᕐᓅᖓᔪᓪᓗ 10 14 14 14

ᐊᓯᖏᑦ ᐊᐅᓚᑦᑎᓂᕐᒧᑦ 
ᐋᖅᑭᐅᒪᐃᓐᓇᕈᑎᓄᓪᓗ − ᑲᑎᑦᑐᒋᑦ 704 689 689 689

ᑕᒪᐃᓐᓂ 2,130 9 2,130 9 2,130 9 2,130 9


